
1. КОМПЕТЕНЦИЯ  И СОСТАВ ОРҐАНОХ ЗА 
ЗАПРОВАДЗОВАНЄ  ВИБЕРАНКОХ  

1.1. ВИБЕРАНКИ ЗА НАРОДНИХ ПОСЛАНЇКОХ НАРОДНЕЙ 
СКУПШТИНИ И ВИБЕРАНКИ ЗА ПРЕДСИДАТЕЛЯ 
РЕПУБЛИКИ  

 Закон о виборe народних посланїкох и Закон о виборе 
предсидателя Републики як орґани за запровадзованє вибранкох 
за народних посланїкох, односно виберанкох за предсидателя 
Републики (у дальшим тексту: републични виберанки) 
дефиновали: 

1. Републичну виберанкову комисию (РВК)  

2. Локални виберанково комисиї 

3. Виберацки одбори 

РЕПУБЛИЧНА ВИБЕРАНКОВА КОМИСИЯ  

 У компетенциї РВК старанє о законїтим запровадзованю 
виберанкох у складзе зоз законом. 

 РВК ма свой стаємни и преширени состав.  

 Стаємни состав РВК хтори запровадзує републични 
виберанки розписани за 3. април 2022. року преширени, у складзе 
зоз виберанковима законами, зоз ище шейсцома членми и 
шейсцома заменїками членох, хторих предложел предсидатель 
Народней скупштини, так же стаємни состав РВК хвильково творя 
предсидатель, заменїк предсидателя, 22 члени и 22 заменїки 
членох, секретар и заменїк секретара РВК, як и двоме учашнїки 
задлужени за статистични роботи. 

 Под час републичних виберанкох, хтори буду отримани 3. 
априла 2022. року, РВК роби у преширеним составе хтори, по 
Закону, творя стаємни состав и члени и заменїки членох меновани 
на предклад подношительох преглашених виберанкових лїстинох 
кандидатох за народних посланїкох и предкладачох преглашених 
кандидатох за предсидателя Републики.  

ЛОКАЛНА ВИБЕРАНКОВА КОМИСИЯ 

 Локални виберанково комисиї то по Закону о виборе 
народних посланїкох: 

 општински виберанково комисиї 

 городски виберанково комисиї  

 виберанково комисиї городских општинох Городу 
Беоґраду 

 Локални виберанково комисиї окончую роботи хтори на 
предходних виберанкох углавним окончовали роботни цела хтори 
формовала Републичка виберанкова комисия за потреби 
запровадзованя парламентарних и предсидательских виберанкох. 

 По новим Закону о локалних виберанкох, число членох 
стаємного составу локалней виберанковей комисиї завиши од 
велькосци єдинки локалней самоуправи за хтору ше менує, так же 
локалну виберанкову комисию у стаємним составе творя: 

 предсидатель, шейсц члени, заменїк предсидателя и 
шейсц заменїки членох у єдинки локалней самоуправи 
хтора ма найвецей 50 000 уписаних виберачох 

 предсидатель, осем члени, заменїк предсидателя и 
осем заменїки членох у єдинки локалней самоуправи 
хтора ма найвецей 100 000 уписаних виберачох 

 предсидатель, дзешец члени, заменїк предсидателя и 
дзешец заменїки членох у єдинки локалней 
самоуправи хтора ма найвецей 500 000 уписаних 
виберачох 

 предсидатель, 12 члени, заменїк предсидателя и 12 
заменїки членох у єдинки локалней самоуправи хтора 
ма прейґ 500 000 уписаних виберачох 

 Стаємни состав локалних виберанкових комисийох за 
републични виберанки розписани за 3. април 2022. року 
преширени, у складзе зоз виберанковима законами, зоз ище по 
єдним членом и заменїком члена, хторих меновала РВК на 
предклад предсидателя Народней скупштини. 

 Под час виберанкох, локални виберанково комисиї робя у 
преширеним составе хтори, по Закону, як и РВК твори стаємни 
состав и члени и заменїки членох меновани на предклад 
подношительох преглашених виберанкових лїстинох кандидатох 

за народних посланїкох и предкладачох преглашених кандидатох 
яа предсидателя Републики. 

 Локална виберанкова комисия у запровадзованю 
републичних виберанкох ма шлїдуюци компетенциї: 

 орґанизує технїчне пририхтованє за виберанки 

 менує, розришує и констатує преставанє функциї 
членох и заменїкох членох орґанох за запровадзованє 
виберанкох 

 одредзує виберанково места 

 одлучує о вимогох за понїщованє гласаня на 
виберанковим месце пре нєправилносци под час 
запровадзованя гласаня 

 прима виберанкови материял од РВК и придава го 
виберацким одбором 

 пребера виберанкови материял од виберацких 
одборох по законченю гласаня 

 дава потримовку виберацким одбором под час 
запровадзованя гласаня 

 обвисцує РВК о цеку гласаня 

 приноши збирни звит о резултатох гласаня зоз 
виберанкових местох хтори ше находза на єй 
териториї 

 окончує други роботи у складзе зоз Законом о виборе 
народних посланїкох и актами РВК. 

ВИБЕРАЦКИ ОДБОРИ 

ВИБЕРАЦКИ ОДБОРИ: 

 пребераю виберанкови материял од локалней 
виберанковей комисиї пред гласаньом 

 пририхтую виберанкове место за початок гласаня и 
ушорюю виберанкове место и просторию за гласанє 

 запровадзую гласанє на виберанковим месце 

 запровадзую гласанє звонка виберанкового места 

 обезпечую правилносц и тайносц гласаня 

 отримую порядок на виберанковим месце  

 утвердзую резултати гласаня на виберанковим месце 

 после гласаня придаваю виберанкови материял 
локалней виберанковей комисиї 

Виберацки одбори маю свой стаємни и преширени состав. 

Стаємни состав виберацкого одбору менує локална 
виберанкова комисия на предклад посланїцких ґрупох, а творя го 
предсидатель, два члени и їх заменїки 

 Стаємни состав виберацких одборох хтори будзе 
запровадзовац републични виберанки 3. априла 2022. року 
преширени, у складзе зоз Законом о виборе народних посланиїкох, 
зоз ище по єдним членом и заменїком члена хторих менує РВК на 
предклад предсидателя Народней скупштини. 

Виберацки одбор у преширеним составе творя стаємни 
состав и члени и заменїки членох меновани на предклад 
подношительох преглашених виберанкових лїстинох и 
предкладачох преглашених кандидатох за предсидателя 
Републики. 

Графични приказ орґанох за запровадзованє виберанкох за народних посланїкох и виберанкох за 
предсидателя Републики хтори буду отримани 3. априла 2022. року у преширеним составе 

ЛОКАЛНИ ВИБЕРАНКОВО КОМИСИЇ

• предсидатель

• заменїк предсидателя

• члени

• заменїки членох

• члени и заменїки членох – меновани на предклад
подношительох преглашених виберанкових лїстинох

• члени и заменїки членох – меновани на предклад
предкладачох преглашених кандидатох за предсидателя
Републики

РЕПУБЛИЧНА ВИБЕРАНКОВА КОМИСИЯ

• предсидатель

• заменїк предсидателя

• 22 члени

• 22 заменїки членох

• два учашнїки задлужени за статистични роботи

• секретар

• заменїк секретара

• члени и заменїки членох – меновани на предклад
подношительох преглашених виберанкових лїстинох

• члени и заменїки членох – меновани на предклад предкладачох
преглашених кандидатох за предсидателя Републики

ВИБЕРАЦКИ ОДБОРИ

• предсидатель

• заменїк предсидтеля

• три члени у стаємним составе

• три заменїки членох у стаємним составе

• члени и заменїки членох – меновани на предклад  
подношительох преглашених виберанкових лїстинох

• члени и заменїки членох – меновани на предклад 
предкладачох преглашених кандидатох за предсидателя 
Републики

Пирамидални приказ орґанох за запровадзованє виберанкох 

1.2. ВИБЕРАНКИ  ЗА ОДБОРНЇКОХ СКУПШТИНОХ ЄДИНКОХ 
ЛОКАЛНЕЙ САМОУПРАВИ  

Дня 3. априла у 14 городох и општинох, уключуюци и 
городску општину Севойно у городу Ужицу, попри републичних 
виберанкох буду отримани и виберанки за одборнїкох локалних 
скупштинох (локални виберанки). 

Зоз Законом о локалних виберанкох як орґани за 
запровадзованє локалних виберанкох дефиновани: 

1. Виберанково комисиї єдинки локалней самоуправи (ВК)  

2. Виберацки одбори 

ПРЕШИРЕНИ СОСТАВ ВИБЕРАНКОВИХ КОМИСИЙОХ И 
ВИБЕРАЦКИХ ОДБОРОХ  

У општинох/городох дзе 3. априла буду отримани и 
локални виберанки, преширени состав локалних виберанкових 
комисийох и виберацких одборох буду твориц и члени и заменїки 
членох меновани на предклад подношительох преглашених 
виберанкових лїстинох за вибор одборнїкох скупштинох 

РВК

локални 
виберанково 

комисиї

виберацки одбори

општинох/городох, под условийом же источашнє нє участвую и на 
републичних виберанкох. 

1.3. KОДЕКС СПРАВОВАНЯ ЧЛЕНОХ И ЗАМЕНЇКОХ ЧЛЕНОХ 
ОРҐАНОХ ЗА ЗАПРОВАДЗОВАНЄ ВИБЕРАНКОХ  

З цильом унапредзованя роботи, алє и установйованя 
етичних стандардох справованя яки ше обчекую од орґанох за 
запровадзованє виберанкох, РВК принєсла Кодекс справованя 
членох и заменїкох членох орґанох за запровадзованє виберанкох. 

У складзе зоз Кодексом, члени и заменїки членох орґанох за 
запровадзованє виберанкох муша: 

 одвичательно, совисно, фахово и у рамикох датих овласценьох 
окончовац длужносци хтори им зверени  

 нєпристрасно и ефикасно окончовац роботи, у складзе зоз 
професийнима стандардами 

 притримовац ше началох политичней нєутралносци у 
окончованю функциї 

 при приношеню одлукох водзиц рахунку о явним интересу, 
односно мерковац же би ше їх приватни интерес нє зражел зоз 
явним интересом 

 поступац у гранїцох датого овласценя и у согласносци зоз 
цильом пре яки овласценє дате 

 сцерпезлїво, пристойно, любезно и зоз повагу ше одношиц ґу 
шицким виберачом и другим учашнїком у виберанковим 
поступку, а окреме ґу особом з инвалидитетом 

 буц прикладно и шорово облєчени и зоз своїм способом 
облєканя нє нарушовац угляд орґанох за запровадзованє 
виберанкох 

 буц ажурни, професийни и прецизни у виполньованю законских 
обовязкох 

 розвивац колеґиялни и коректни одношеня ґу другим членом и 
заменїком членох орґанох за запровадзованє виберанкох 

 чувац угляд орґана хтори представяю 

Членом и заменїком членох орґанох за запровадзованє 
виберанкох нє дошлєбодзене: 

 прияц дарунок, услугу лєбо други хасен за себе лєбо членох 
своєй фамелиї под час окончованя функциї, окрем 
протоколарного лєбо пригодного дарунку до вредносци хтора 
одредзена зоз законом 

 хасовац явни маєток и службени просториї орґанох за 
запровадзованє виберанкох за приватни лєбо политични 
наменки, лєбо злохасновац свою функцию пре особни хасен або 
хасен политичней странки хтора их предложела до составу 
орґана за запровадзованє виберанкох 

 фаворизовац лєбо дискриминовац одредзених виберачох у 
витворйованю їх виберанкових правох пре политичну, 
националну, расну, вирску, полну лєбо другу припадносц 

 давац нєправдиви вияви лєбо информациї хтори би чкодзели 
угляду орґанох за запровадзованє виберанкох лєбо приведли до  
питаня интеґритет виберанкового процесу 

 нароком лєбо пре вельке нємеркованє наношиц материялну 
чкоду орґаном за запровадзованє виберанкох лєбо дац порив 
другим особом же би то робели 

 явно виражовац свою политичну, вирску лєбо другу особну 
припадносц хтора би могла виволац подозривосц о їх 
нєпристрасносци у одлучованю 

 ношиц символи и пароли политичних странкох у службених 
просторийох 

2. ПРИМОПРИДАВАНЄ ВИБЕРАНКОВОГО МАТЕРИЯЛУ 
ПРЕД ГЛАСАНЬОМ  

 РВК придава виберанкови материял наменєни 
запровадзованю републичних виберанкох прейґ своїх членох и 
заменїкох членох, у стаємним и преширеним составе, хторих ше 
овласцує же би як координаторе РВК окончовали одредзени 
виберанково роботи за општини на териториї одредзеного 
управного округа. 

 Виберанкови материял локалним виберанковим 
комисийом зоз териториї управного округа за хтори су овласцени 
координаторе РВК придаваю у шедзискох управних округох. 

 Локална виберанкова комисия придава виберанкови 
материял виберацким одбором зоз териториї своєй 
општини/города у шедзиску општини/города. 

 О чаше, месце и розпорядку примопридаваня 
виберанкового материялу виберацким одбором локална 
виберанкова комисия обвисцує предсидательох и заменїкох 
предсидательох виберацких одборох, як и особи овласцени за 
предкладанє особох до виберацких одборох у стаємним и 
преширеним составе. 

 Придаванє материялох виберацким одбором ше окончує 
найпознєйше 24 годзини пред дньом гласаня, односно 
найпознєйше на пияток, 1. априла 2022. року. 

 О примопридаваню виберанкового материялу медзи 
локалну виберанкову комисию и виберацким одбором составя ше 
записнїк хтори облапя список шицких материялох яки виберацки 
одбор пребера од локалней виберанковей комисиї. 

 За кажди виберанки на хторих ше будзе гласац 3. априла 
придава ше окремни виберанкови материял, та ше прето составяю 
окремни записнїки о примопридаваню того материялу за кажди 
виберанки. 

НАДПОМНУЦЕ:  

На примопридаваню виберанкового материялу можу 
буц присутни овласцени представнїки 
подношительох виберанкових лїстинох, односно 
предкладаче кандидатох за предсидателя Републики, 



12 
 

як и представнїки припатрачох хторим РВК видала 
акредитациї. 

РЕПУБЛИЧНА ВИБЕРАНКОВА КОМИСИЯ  И ЛОКАЛНА 
ВИБЕРАНКОВА КОМИСИЯ КАЖДОМУ ВИБЕРАЦКОМУ ОДБОРУ 
ЗА ВИБЕРАНКИ 3. АПРИЛА 2022. РОКУ ОБЕЗПЕЧУЄ: 

 Збирну виберанкову лїстину кандидатох за народних 
посланїкох и Лїстину кандидатох за вибор предсидателя 
Републики 

(Збирна виберанкова лїстина то документ у хторим 
наведзени шицки виберанково лїстини, зоз особнима 
менами шицких кандидатох за народних посланїкох и 
податками о року їх народзеня, занїманю и месце пребуваня, 
а Лїстина кандидатох за вибор предсидателя Републики то 
документ у хторим наведзени мена и презвиска кандидатох, 
їх роки народзеня, занїманя и назви їх предкладачох. 
Тоти документи ше друкує на сербским язику, зоз 
кирилским писмом. У општинох/городох дзе у урядовим 
хаснованю язики националних меншинох тоти документи 
ше друкує и на тих язикох. 
 

Закон наклада же би Збирна виберанкова лїстина и Лїстина 
кандидатох за вибор предсидателя Републики були обачлїво 
виложени на виберанковим месце под час гласаня же би ше 
вибераче под час гласаня могли поинформовац о шицких 
виберанкових лїстинох и кандидатох за народних 
посланїкох и предсидателя Републики.) 

 Ришенє о менованю членох и заменїкох членох 
виберацкого одбору  

 Ришенє о менованю членох и заменїкох членох 
стаємного составу виберацкого одбору, на предклад 
предсидателя Народней скупштини 

(У ришеню наведзени особни мена особох хтори меновани 
до стаємного составу виберацкого одбору на предклад 
предсидателя Народней скупштини и служи же би ше 
утвердзело хтори особи, як члени виберацкого одбору, 
овласцени запровадзиц гласанє на виберанковим месце.) 

 ВИВОД ЗОЗ СПИСКУ ВИБЕРАЧОХ ЗА ГЛАСАНЄ ЗА ВИБОР 
НАРОДНИХ ПОСЛАНЇКОХ и ВИВОД ЗОЗ СПИСКУ 
ВИБЕРАЧОХ ЗА ГЛАСАНЄ ЗА ВИБОР ПРЕДСИДАТЕЛЯ 
РЕПУБЛИКИ, зоз евентуалним списком додатних пременкох 
у списку виберачох хтори ше приклада ґу виводу зоз списку 
виберачох 

(Вивод / окремни вивод зоз списку виберачох то документ у 
хторим наведзени особни податки о виберачох хтори маю 
право гласац на виберанковим месце и служи и за 
евидентованє виберачох хтори гласали.) 

 ОКРЕМНИ ВИВОД ЗОЗ СПИСКУ ВИБЕРАЧОХ ЗА ГЛАСАНЄ 
ЗА ВИБОР НАРОДНИХ ПОСЛАНЇКОХ и ОКРЕМНИ ВИВОД 
ЗОЗ СПИСКУ ВИБЕРАЧОХ ЗА ГЛАСАНЄ ЗА ПРЕДСИДАТЕЛЯ 
РЕПУБЛИКИ, кед же на виберанковим месце гласаю 
вибераче хтори на вислуженю воєного року, на воєней вежби 
лєбо на школованю у єдинкох або установох Войска Сербиї 

(Окремни вивод зоз списку виберачох то документ у хторим 
наведзени особни податки о виберачох хтори маю право 
гласац на виберанковим месце и служи и за евидентованє 
виберачох хтори гласали.) 

 ГЛАСАЦКИ ЛЇСТКИ за парламентарни и за 
предсидательски виберанки за гласанє виберачох ПО 
ВИВОДОХ / ОКРЕМНИХ ВИВОДОХ зоз списку виберачох и 
евентуалних спискох додатних пременкох у списку 
виберачох 

У општинох/городох дзе у урядовим хаснованю язики 
националних меншинох, гласацки лїстки ше друкує и на тих 
язикох. Лоґично, найвекше число гласацких лїсткох ше 
друкує лєм на сербским язику и зоз кирилским писмом, алє 
єст ище аж 28 иншаки вариянти гласацкого лїстка (напр. 
сербски-мадярски, сербски-бошняцки, сербски-мадярски-
словацки итд.). Розуми ше, од числа язикох на яких ше 
друкує лїсток завиши и формат (велькосц) гласацкого 
лїстка. 

 КОНТРОЛНИ ЛЇСТ за преверйованє исправносци гласацкей 
шкатули за вибор народних посланїкох и КОНТРОЛНИ 
ЛЇСТ за преверйованє исправносци гласацкей шкатули  за 
вибор предсидателя Републики 

(Виберацки одбор преверює чи гласацки шкатули исправни 
и празни. Резултат контролох ше уписує на одвитуюци 
контролни лїст за парламентарни, односно предсидательски 
виберанки.) 

 ЗАПИСНЇК О РОБОТИ ВИБЕРАЦКОГО ОДБОРУ на 
запровадзованю гласаня за вибор народних посланїкох и 
ЗАПИСНЇК О РОБОТИ ВИБЕРАЦКОГО ОДБОРУ на 
запровадзованю гласаня за вибор предсидателя 
Републики, кажди у по шейсцох прикладнїкох 

(Записнїк о роботи виберацкого одбору то документ хтори 
пополнює виберацки одбор и до хторого ше уноша шицки 
факти о цеку гласаня и резултати гласаня на виберанковим 
месце.) 

(Записнїк о роботи виберацкого одбору ше окрем на 
сербским язику и кирилским писме друкує и на каждим 
язику и писме националней меншини хтори у урядовим 
хаснованю у тей єдинки локалней самоуправи. То практично 
значи же у гевтих општинох у хторих, попри сербского язика, 
у урядовим хаснованю напр. ище два други язики, буду 
исновац формулари трох записнїкох о роботи виберацкого 
одбору у по шейсцох прикладнїкох, односно по єден 
формулар за кажди од тих трох язикох.) 

 Формулар Записнїка о припатрачох на роботу 
виберацкого одбору на запровадзованю гласаня на 
виберанкох за народних посланїкох и виберанкох за 
предсидателя Републики, у шейсцох прикладнїкох 

(До Записнїка о припатрачох на роботу виберацкого одбору 
ше уноша податки о представнїкох домашнїх и странских 
припатрачох хтори були присутни на виберанковим месце. 
Тоти представнїки маю право сами уписац до Записнїка 
свойо евентуални зауваги, односно замеркованя у вязи зоз 
запровадзованьом гласаня на виберанковим месце.) 

 Приручнїк за роботу виберацких одборох 

(Приручнїк за роботу виберацких одборох представя 
публикацию у хторей наведзени правила о поступаню 
виберацких одборох под час запровадзованя гласаня и 
утвердзованя резултатох гласаня на виберанковим месце.) 

 КОНТРОЛНИ ФОРМУЛАР за лоґицко-рахункове складанє 
резултатох гласаня на парламентарних виберанкох и 

КОНТРОЛНИ ФОРМУЛАР за лоґицко-рахункове складанє 
резултатох гласаня на предсидательских виберанкох 

(Контролни формулар то средство хторе ма помогнуц 
виберацкому одбору при утвердзованю резултатох гласаня и 
преверйованю чи утвердзени резултати исправни.) 

 ДЕРЖАВНУ ЗАСТАВУ РЕПУБЛИКИ СЕРБИЇ 

 

(Державну заставу Републики Сербиї ше виклада з нагоди 
гласаня на виберанкох за державни орґани на виберанкових 
местох.) 

 Формулари потвердзеньох о виберанковим праву за 
гласанє звонка виберанкового места (за обидва 
виберанково процеси) 

(Потвердзенє о виберанковим праву за гласанє звонка 
виберанкового места то документ хтори служи же би 
виберач хтори гласа звонка вибранкового места з його 
подписованьом потвердзел же гласал. Подписованє того 
потвердзеня заменює подписованє виберача у виводу зоз 
списку виберачох.) 

 Формулари евиденцийох о присустве членох и заменїкох 
членох виберацкого одбору у стаємним односно 
преширеним составе на виберанковим месце, у по двох 
прикладнїкох 

(Евиденция о присустве на виберанковим месце стаємного 
составу виберацкого одбору и евиденция о присустве на 
виберанковим месце преширеного составу виберацкого 
одбору служи же би ше утвердзело хто од членох и заменїкох 
членох виберацкого одбору наисце бул на виберанковим 
месце и участвовал у роботи виберацкого одбору. 
Надополнєнє за роботу у виберацким одборе ше виплацує 
виключно гевтим особом хтори уписани до наведзеней 
евиденциї. 

Важне мац на розуме же подписованє евиденциї о присустве 
НЄ ЗАМЕНЮЄ подписованє записнїка о роботи виберацкого 
одбору.) 

 Список представнїкох домашнїх и странских 
припатрачох акредитованих за провадзенє роботи 
виберацких одборох 

(Тот список служи же би виберацки одбор могол превериц 
чи представнїк припатрачох хтори пришол на виберанкове 
место и ма акредитацию хтору видала РВК наисце овласцени 
же би бул присутни на конкретним виберанковим месце.) 

 Информативни постери за виберачох 

(Информативни постери за виберачох ше виклада на 
виберанковим месце, а служа же би едуковали виберачох о 
способе запровадзованя гласаня.) 

 Идентификацийни карточки за членох виберацких 
одборох зоз щипальками 

 

(Идентификацйни карточки служа за утвердзованє чи особи 
присутни на виберанковим месце овласцени за 
запровадзованє гласаня на виберанковим месце.) 

 Означенє виберанкового места и два означеня за 
гласацки шкатули (за обидва виберанково процеси) 

 ДВА гласацки шкатули (за парламентарни и 
предсидательски виберанки) 

 Паравани за обезпечованє тайносци гласаня 

 два спреї за означованє пальца виберача 

 

 два УВ-лампи 

 

 батериї за УВ-лампи 

 прибор за писанє (пенкала и маркер) 

 

 налїпки за печацованє гласацкей шкатули, як и налїпки 
за печацованє ковертох зоз гласацкима лїстками после 

гласаня односно пантлїкастих паперох за гласацки 
лїстки векшого формату (шлайфни) 

 коверти за одкладанє гласацких лїсткох, контролного 
лїста и потвердзеньох о виберанковим праву за гласанє 
звонка виберанкового места 

   

 други канцеларийни материял (ножнїчки, селотейп, 
ґарантни порвазок, ленийка и папер за писанє) 

 

 

 

 

 

  

! ОБРАЦИЦ УВАГУ: 

Члени виберацкого одбору хтори пребераю 
виберанкови материял, а то найчастейше 
предсидатель виберацкого одбору, треба най обраца 
увагу же би превжали шицок материял хтори 
наведзени у записнїкох о примопредаваню, од хторих 
вшелїяк найважнєйши гласацки лїстки окремни 
за кажди виберанки, виводи зоз списку виберачох 
окреме за кажди виберанки, контролни лїсти за 
преверйованє исправносци каждей гласацкей 

шкатули и записнїки о роботи виберацкого 
одбору окремни за кажди виберанки. 

! ОБРАЦИЦ УВАГУ: 

На примопридаваню, виберацки одбор треба же би 
достал тельо гласацки лїстки кельо єст виберачох 
хтори можу гласац на тим гласацким месце. Прето 
нєобходне обрациц увагу же чи на виберанковим 
месце гласаю лєм вибераче уписани до списку 
виберачох лєбо евентуално иснує и окремни 
вивод кед же на тим виберанковим месце гласаю 
и вибераче хтори на вислуженю воєного року, на 
воєней вежби або на школованю у єдинкох лєбо 
установох Войска Сербиї (у дальшим тексту: 
вибераче у Войску Сербиї). Значи, кед же на 
виберанковим месце иснує и окремни вивод за 
виберачох у Войску Сербиї, число гласацких лїсткох 
хторе ше придава виберацкому одбору єднаке суми 
числох виберачох уписаних до виводу зоз списку 
виберачох, виберачох уписаних до додатного списку 
и виберачох у Войску Сербиї хтори уписани до 
окремного виводу. 

НАДПОМНУЦЕ:  

РВК може зоз своїма упутствами предвидзиц же би 
ше виберацким одбором доручело ище даяки 
материял (як цо то защитни маски и рукавици), та 
прето треба водзиц рахунку же би ше на 
примопридаваню провадзело ставки зоз записнїка о 
примопридаваню виберанкового материялу, односно 
записнїка о примопридаваню другого материялу (у 
случаю же РВК состави таки записнїки). 

ПЕЧАЦОВАНЄ МЕХА ЗОЗ ВИБЕРАНКОВИМ МАТЕРИЯЛОМ  

 Кед ше виберацкому одбору прида шицок предвидзени 
материял (за обидва виберанково процеси), материял ше, окрем 
ножнїчкох1, кладзе до окремних мехох за одкладанє 

                                                                 
1 Ножнїчки ше нє кладзе до меха, бо вони служа же би ше на дзень гласаня на 
виберанковим месце прештригнул сиґурносни заверач зоз хторим запечацовани 
мех. 

виберанкового материялу (до шивого меха ше кладзе виберанкови 
материял за парламентарни виберанки, а до белавого виберанкови 
материял за предсидательски виберанки.). 

 Кед ше материял положи до одвитуюцих мехох, мехи ше у 
присустве членох виберацкого одбору печацую зоз 
сиґурноснима заверачами (били за парламентарни, а белави за 
предсидательски виберанки), чийо серийни числа ше уписує до 
одвитуюцого записнїка о примопридаваню виберанкового 
материялу.  

 Спрей за означованє пальца виберача, УВ-лампа и 
канцеларийни материял ше кладзе до меха за одкладанє 
виберанкового материялу за народних посланїкох. 

НАДПОМНУЦЕ: 

Пред одкладаньом виберанкового материялу до 
меха, спрей за означованє пальца виберача, УВ-лампу 
и канцеларийни материял треба положиц до 
окремного мещка лєбо меншого меха, хтори треба же 
би бул заварти/звязани так же би ше його змист нє 
розсипал по меху. 

 Пред печацованьом, на мехи ше лїпи одвитуюци налїпки 
зоз означеньом виберанкох за народних посланїкох, односно 
виберанкох за предсидателя Републики, на хтори ше уписує назва 
општини/городу и число виберанкового места. 

! ОБРАЦИЦ УВАГУ: 
1. Запечацовани мехи зоз виберанковим материялом 
ше нє шме отверац пред тим як ше виберацки одбор 
на дзень гласаня зидзе на виберанковим месце. 
2. Локална виберанкова комисия на 
примопридаваню виберанкового материялу пред 
гласаньом муши водзиц рахунку о шлїдуюцим: 

- виберанкови материял за кажди виберанки ше 
муши спаковац до окремних мехох (шиви за 
парламентарни виберанки и белави за 
предсидательски виберанки); 

- кажди мех зоз виберанковим материялом муши 
буц означени зоз одвитуюцу налїпку на хторей 
написана назва општини/городу и число 
виберанкового места; 

- виберацки одбор муши достац тельо гласацки 
шкатули кельо ше виберанки запровадзує на 
виберанковим месце 

НАДПОМНУЦЕ:  

На примопридаваню виберанкового материялу, 
локална виберанкова комисия треба же би 
виберацкому одбору дала число телефона за 
контактованє зоз особу чия обовязка будзе отвориц 
обєкт у хторим ше находзи виберанкове место на 
дзень гласаня. 

ПРИДАВАНЄ ВИБЕРАНКОВОГО МАТЕРИЯЛУ ЗА ГЛАСАНЄ У 
ИНОЖЕМСТВЕ 

 Окремни правила предписани за придаванє 
виберанкового материялу за гласанє у иножемстве. Тот 
материял виберацким одбором придава нєпоштредно координатор 
РВК, а нє локална виберанкова комисия.  

 Примопридаванє ше окончує у шедзиску Министерства 
вонкашнїх дїлох. О примопридаваню ше составя окремни записнїки 
за обидва виберанково процеси.  

 Предсидатель виберацкого одбору преноши виберанкови 

материял на виберанкове место у иножемстве на способ на яки ше 

доручує дипломатична послилка, а зоз яким осиґурана безпечносц 

виберанкового материялу. 

3. ПРИРИХТОВАНЄ  ЗА ПОЧАТОК ГЛАСАНЯ 

 На дзень гласаня, 3. априла 2022. року, ВИБЕРАЦКИ 
ОДБОР ШЕ СХОДЗИ НАЙПОЗНЄЙШЕ НА 6:00 ГОДЗИН НА 
ВИБЕРАНКОВИМ МЕСЦЕ, же би окончел шицки пририхтованя за 
початок гласаня. 

! ОБРАЦИЦ УВАГУ: 

Член виберацкого одбору лєбо його заменїк треба же 
би були присутни на виберанковим месце, 
починаюци од сходзеня виберацкого одбору на дзень 
гласаня аж по утвердзованє резултатох гласаня на 
виберанковим месце и пополньованє записнїка о 
роботи виберацкого одбору. 

! ОБРАЦИЦ УВАГУ: 

Член виберацкого одбору и його заменїк можу буц 
присутни на виберанковим месце источашнє лєбо на 
змену. Прето, виберацки одбор нє може заменїкови 
присутного члена виберацкого одбору забранїц же 
би на виберанковим месце бул вєдно зоз членом 
кому є заменїк. Кед же преценї же присуство 
велького числа членох и заменїкох членох 
виберацкого одбору у преширеним составе загрожує 
тайносц гласаня, предсидатель виберацкого одбору 
би мал указац на тото же нє нєобходне источасне 
присуство и члена виберацкого одбору и його 
заменїка. 

НАДПОМНУЦЕ:  

При пририхтованьох за початок гласаня можу буц 
присутни и представнїки припатрачох хторим РВК 
видала акредитациї. 

 Пририхтованє за початок гласаня ма три фази: 

1. утвердзованє подполносци и исправносци 
виберанкового материялу (за обидва виберанково 
процеси) 
2. ушорйованє виберанкового места 
3. догварка о подзелєню задлуженьох   

3.1. УТВЕРДЗОВАНЄ ПОДПОЛНОСЦИ И ИСПРАВНОСЦИ 
ВИБЕРАНКОВОГО МАТЕРИЯЛУ  

 Предсидатель виберацкого одбору з ножнїчками 
прештригує сиґурносни заверачи з обидвох мехох, хтори муши 
зачувац и обовязно придац локалней виберанковей комисиї 
после гласаня. 

 Потим ше стан виберанкового материялу у мехох (за 
обидва виберанково процеси) поровнує з податками зоз записнїка 
о примопридаваню виберанкового материяла пред гласаньом и так 
ше утвердзує чи прияти материял подполни и исправни. У случаю 
же дацо од виберанкового материялу зоз записнїка о 
примопридаваню хиби за парламентарни або предсидательски 
виберанки, о тим ше такой обвисцує локалну виберанкову 
комисию. 

! ОБРАЦИЦ УВАГУ: 

Гласацки лїстки ше виберацкому одбору придаваю 
спаковани до ковертох зоз по 100 гласацкима 
лїстками и, по правилу, з єдну коверту у хторей єст 
менєй як 100 гласацки лїстки. На приклад, кед на 
виберанковим месце гласаю 558 вибераче, 
виберацкому одбору ше доручи пейц коверти зоз по 
100 лїстками и єдна (шеста коверта) у хторей будзе 
58 лїстки. При пририхтованю за початок гласаня, 
виберацки одбор треба же би отворел лєм коверту 
зоз менєй як 100 виберачох, а шлїдуюца коверта 
(коверта зоз 100 гласацкима лїстками) отвера ше аж 
док одгласа число виберачох яке одвитує числу 
гласацких лїсткох у коверти зоз менєй як 100 
гласацкима лїстками. У складзе зоз наведзеним, на 
прикладзе виберанкового места зоз 558 виберачами, 
преверйованє чи виберацкому одбору доручене 
достаточне число гласацких лїсткох подрозумює 
пречишльованє (без отвераня ковертох) чи у меху 
єст одвитуюце число ковертох зоз по 100 гласацкима 
лїстками и преверйованє чи у коверти зоз менєй як 
100 гласацкима лїстками єст 58 гласацки лїстки.  

Же би гласанє могло почац, НЄОБХОДНЕ же би на виберанковим 
месце бул шлїдуюци виберанкови материял: 

 Збирна виберанкова лїстина кандидатох за народних 
посланїкох и Лїстина кандидатох за вибор 
предсидателя Републики 

 вивод зоз списку виберачох за гласанє за вибор 
народних посланїкох и вивод зоз списку виберачох за 
гласанє за вибор предсидателя Републики  

 окремни виводи зоз списку виберачох за обидвої 
виберанки, кед же на виберанковим месце гласаю 
вибераче у Войску Сербиї 

 гласацки лїстки за гласанє на обидвоїх виберанкох (нє 
нєобходне точне число!) 

 контролни лїсти за преверйованє исправносци 
гласацких шкатулох за обидвої виберанки 

 гласацка шкатула за парламентарни виберанки и 
гласацка шкатула за предсидательски виберанки 

 єден спрей за означованє пальца виберача 

 єдна УВ-лампа 

 голєм єден параван за обезпечованє тайносци гласаня 

 ґарантни порвазок и налїпки за печацованє гласацкей 
шкатули 

 Кед же голєм дацо од того материялу хиби, гласанє нє 
може почац. 

 

! ОБРАЦИЦ УВАГУ: 

Кед же виберацкому одбору за даєден од 
виберанкових процесох нє придате число гласацких 
лїсткох яке одвитує числу виберачох хтори гласаю на 
виберанковим месце, то нє причина же би виберацки 
одбор нє отворел виберанкове место и започал 
гласанє. Значи, виберацки одбор у тим случаю ма 
предлужиц зоз пририхтуюцима роботами и 
оможлївиц початок гласаня на виберанковим месце. 

3.2. УШОРЙОВАНЄ ВИБЕРАНКОВОГО МЕСТА  

 Кед утвердза же розполагаю з виберанковим материялом 
нєобходним за початок гласаня, члени виберацкого одбору 
починаю зоз ушорйованьом виберанкового места: 

 перше ше на уходзе до обєкту у хторим ше находзи 
виберанкове место виклада число и назву 
виберанкового места  

 кед же у обєкту єст вецей виберанково места лєбо кед 
же обєкт з єдним виберанковим местом вельки, 
општинска/городска управа ше ма остарац же би ше 
положело одвитуюци драгокази  

 на уходзе до просториї у хторей виберанкове место 
виклада ше число и назву виберанкового места 

 у просториї у хторей виберанкове место виклада ше 
заставу Републики Сербиї 

 Збирну виберанкову лїстину и Лїстину кандидатох за 
вибор предсидателя Републики ше обовязно виклада 
опрез просториї у хторей виберанкове место  

 информативни постери за виберачох ше обовязно 
виклада опрез просториї у хторей виберанкове место 

 Потим ше просторию ушорює так же би од уходу по 
гласацку шкатулу места за окончованє виберанкових роботох були 
обовязно поставени по шлїдуюцим рядошлїду: 

 место на хторим ше окончує преверйованє з УВ-лампу 

 место на хторим ше утвердзує идентитет виберачох 

 место на хторим ше находзи вивод зоз списку 
виберачох за гласанє за вибор народних 
посланїкох и окремни вивод зоз списку виберачох за 
вибор народних посланїкох за виберачох у Войску 
Сербиї, кед же гласаю на тим виберанковим месце 

 место на хторим ше находзи вивод зоз списку 
виберачох за гласанє за вибор предсидателя 
Републики и окремни вивод зоз списку виберачох за 
вибор предсидателя Републики за виберачох у Войску 
Сербиї, кед же гласаю на тим виберанковим месце 

 место на хторим ше палєц виберача означує зоз 
спрейом 

 место на хторим ше  се придаваю гласацки лїстки за 
гласанє за вибор народних посланїкох 

 место на хторим ше уручую гласацки лїстки за 
гласанє за вибор предсидателя Републики 

 место на хторим член виберацкого одбору поучує 
виберачох о способе гласаня 

 паравани за обезпечованє тайносци гласаня 

 гласацка шкатула за гласанє за вибор народних 
посланїкох 

 гласацка шкатула за гласанє за вибор предсидателя 
Републики 

! ОБРАЦИЦ УВАГУ: 

Паравани за гласанє муша буц поставени так же би 
обезпечели тайносц гласаня, односно так же би нїхто 
од членох виберацкого одбору, представнїкох 
припатрачох, новинарох або других виберачох нє 
могол видзиц як виберач пополнює гласацки лїсток. 

Тиж так, отвор паравана треба же би бул обрацени ґу 
муру, при чим розмак медзи параванами муши буц 
голєм єден метер. 

НАДПОМНУЦЕ:  

1. На гласацку шкатулу за гласанє за вибор народних 
посланїкох ше обовязно лїпи папер хтори служи як 
означенє гласацкей шкатули и хтори ма надпомнуце 
же гласацка шкатула наменєна за гласанє на 
виберанкох за народних посланїкох. 

2. На гласацку шкатулу за гласанє за вибор 
предсидателя Републики ше обовязно лїпи папер 
хтори служи як означенє гласацкей шкатули и хтори 
ма надпомнуце же гласацка шкатула наменєна за 
гласанє на виберанкох за предсидателя Републики. 

      Шема виберанкового места за виберанки хтори буду отримани 3. априла 2022. 
року 

 Окрем ушорйованя просториї у хторей ше ма гласац, 
виберацки одбор муши превериц чи у тей просториї лєбо 
нєпоштредно опрез виберанкового места виложени симболи 
политичней странки и подношителя преглашеней 
виберанковей лїстини або предкладача кандидата за 
предсидателя Републики, як и дружи виберанкови 
пропаґандни материял (политичних странкох, странкових 
коалицийох, ґрупох гражданох). Кед же утвердзи же таки материял 
виложени, виберацки одбор го муши склонїц, а кед же то нє 
можлїве, о потреби же би ше го склонєло обвисцує локалну 
виберанкову комисию хтора обвисци компетентну комуналну 
службу. 

НАДПОМНУЦЕ:  

Виберацки одбор ше муши цали час под час гласаня на 
виберанковим месце старац о тим же би у просториї у 
хторей ше гласа лєбо нєпоштредно опрез виберанкового 
места нє бул виложени виберанкови пропаґандни 
материял.  

ИСТОЧАСНЕ ОТРИМОВАНЄ ЛОКАЛНИХ ВИБЕРАНКОХ ЗОЗ 
РЕПУБЛИЧНИМА ВИБЕРАНКАМИ 

 У гевтих општинох/городох дзе вєдно з републичнима 
буду отримани и локални виберанки, после места за вивод зоз 
списку виберачох за предсидательски виберанки треба обезпечиц 
место за вивод зоз списку виберачох за гласанє на локалних 
виберанкох, а место на хторим ше придаваю гласацки лїстки за 
локални виберанки треба же би ше находзело после места на 
хторим ше придаваю гласацки лїстки за предсидательски 
виберанки.  

 Тиж так, попри места на хторим гласацки шкатули за 
гласанє на парламентарних и предсидательских виберанкох, треба 
обезпечиц и место за гласацку шкатулу за локални виберанки. 

! ОКРЕМЕ ОБРАЦИЦ УВАГУ: 

Вельке число виберацких одборох, кед ше на 
виберанковим месце гласа на вецей виберанкох, та прето 
єст и вецей гласацки шкатули, на гласацки шкатули место 
папера з означеньом виберанкох лїпи гласацки лїстки же 
би вибераче знали хтори гласацки лїсток маю уруциц до 

хторей шкатули. Кед же ше так (погришно) поступи, 
виберацки одбор нє шме забуц по законченим гласаню 
зняц тоти гласацки лїстки зоз гласацких шкатулох и 
учишлїц их до нєпохаснованих гласацких лїсткох!   

Шема виберанкового места на хторим 3. априла 2022. року источашнє зоз 
републичнима буду отримани и локални виберанки   

3.3. ДОГВАРКА О ПОДЗЕЛЄНЮ ЗАДЛУЖЕНЬОХ  

 По законченю ушорйованя виберанкового места, члени 
виберацкого одбору ше догваряю о подзелєню задлуженьох под 
час запровадзованя гласаня. Найважнєйше утвердзиц хтори члени, 
односно заменїки членох, буду задлужени за окончованє 
шлїдуюцих роботох: 

 рукованє з УВ-лампу 

  утвердзованє идентитету виберача 

  рукованє з виводом зоз списку виберачох за вибор 
народних посланїкох и окремним виводом зоз списку 
виберачох за гласанє виберачох у Войску Сербиї за 
вибор народних посланїкох 

  рукованє з виводом зоз списку виберачох за вибор 
предсидателя Републики и окремним виводом зоз 
списку виберачох за гласанє виберачох у Войску 
Сербиї за вибор предсидателя Републики 

 рукованє зоз спрейом за означованє пальца виберача 

  чуванє и придаванє гласацких лїсткох за вибор 
народних посланїкох 

 чуванє и придаванє гласацких лїсткох за вибор 
предсидателя Републики 

 поучованє виберачох о способе гласаня 

 водзенє рахунку о тим же би вибераче гласацки лїстки 
уруцовали до одвитуюцих гласацких шкатулох 

Окрем наведзеного, виберацки одбор треба же би 
одредзел и: 

  трох членох або заменїкох членох виберацкого 
одбору хтори меновани на предклад трох розличних 
овласцених предкладачох (од хторих голєм єден 
меновани на предклад опозицийней виберанковей 
лїстини/опозицийного предкладача кандидата за 
предсидателя Републики) и хтори, як поверенїки 
виберацкого одбору, запровадза гласанє звонка 
виберацкого места 

 члена або заменїка члена виберацкого одбору хтори 
будзе задлужени за пополньованє контролних 

формуларох и окончованє лоґицко-рахунковей 
контроли резултатох гласаня унєшених до 
контролних формуларох (за обидва виберанково 
процеси) 

! ОКРЕМЕ ОБРАЦИЦ УВАГУ: 

Подзелєнє задлуженьох нє значи же за кажде окремне 
задлуженє може буц одредзени лєм єден член 
виберацкого одбору, напроцив. Добре би було кед би ше 
члени виберацкого одбору зменьовали у окончованю 
роботох вязаних за запровадзованє гласаня. 

Предсидатель виберацкого одбору длужен окреме давац 
порив членом и заменїком членох виберацкого одбору 
хтори меновани на предклад опозицийней виберанковей 
лїстини/опозицийного предкладача кандидата за 
предсидателя Републики най окреме преверя одредзени 
виберанково роботи, як цо то: контрола исправносци 
гласацкей шкатули, роздзельованє гласацких лїсткох на 
важаци и нєважаци и пречишльованє гласох хтори 
достали виберанково лїстини. 

3.4. ПОПОЛНЬОВАНЄ  ЗАПИСНЇКА О РОБОТИ 
ВИБЕРАЦКОГО ОДБОРУ ПРЕД ОТВЕРАНЬОМ 
ВИБЕРАНКОВОГО МЕСТА  

 Кед окончи шицки предходно наведзени роботи, а пред 
тим як отвори виберанкове место, виберацки одбор ма пополнїц 
перши штири точки Записнїка о роботи виберацкого одбору и то: 

 - под точку 1. уписац число виберанкового места; 

 - под точку 2. уписац назву општини / городу / заводу / 
странскей держави; 

 - под точку 3. уписац датум отримованя гласаня; 

 - под точку 4. уписац число виберачох хтори уписани до 
виводу зоз списку виберачох. 

! ОБРАЦИЦ УВАГУ: 

Утвердзованє числа виберачох уписаних до виводу зоз 
списку виберачох подрозумює нє лєм утвердзованє 
числа виберачох зоз самого виводу, алє шє муши 
обрациц увагу и на список додатних пременкох у списку 
виберачох, кед же є доручени з виводом зоз списку 
виберачох. При тим треба обрациц увагу на тото же ше у 
тим евентуалним списку додатних пременкох можу 
находзиц нє лєм вибераче хтори додатно уписани до 
списку виберачох за тото виберанкове место, алє и 
вибераче хтори висцерани зоз того виберанкового места 
лєбо и вибераче хторих ше анї нє додавало, анї нє сцерало, 
лєм им пременєти даяки податок у виводу зоз списку 
виберачох, напр. презвиско. Прето виберацки одбор 
муши мерковац же би при утвердзованю числа 
виберачох учишлєл гевтих цо дописани и однял 
гевтих цо висцерани! 

Окрем наведзеного, виберацки одбор треба же би 
обрацел увагу и на евентуални окремни вивод зоз 
списку виберачох за гласанє виберачох у Войску 
Сербиї и же би и їх ураховал до вкупного числа виберачох. 

Напр. У виводу уписани 578 вибераче. До списку додатних 
пременкох уписани 5 вибераче хтори додати на тото 
виберанкове мсто, 3 вибераче хтори висцерани з того 
виберанкового места и 7 вибераче хторим пременєте 
презвиско або даяки други особни податок, цо значи же су 
анї нє додати, анї нє сцерани. У окремним виводу за 
гласанє виберачох у Войску Сербиї уписани 44 вибераче. 
То значи же на тим виберанковим месце уписани вкупно 
624 вибераче (578+5-3+44). 

НАДПОМНУЦЕ:  

Конєчне число уписаних виберачох на виберанковим 
месце виберацки одбор може превериц и у обвисценю яке 
ше доручує зоз списком додатних пременкох, кед же таки 
список доручени за виберанкове место. РВК за 
виберанково места на хторих єст додатни пременки у 
списку виберачох доручи обвисценє зоз конєчним числом 
виберачох на виберанковим месце. Виберацки одбор, кед 

же достанє тото обвисценє, ма лєм преписац конєчне 
число виберачох яке ше находзи у обвисценю. 

! ОБРАЦИЦ УВАГУ: 

На гевтих виберанкових местох на хторих исную 
записнїки о роботи виберанкового одбору и на язикох 
националних меншинох, виберацки одбор муши водзиц 
рахунку о тим же би ше шицки податки обовязно 
уписовало до шицких записнїкох на тих язикох. 

4. ОТВЕРАНЄ ВИБЕРАНКОВОГО МЕСТА  

 Кед окончи шицки пририхтованя за запровадзованє 
гласаня и кед шицки члени и заменїки членох виберацкого 
одбору заквача свойо идентификацийни карточки на видлїве 
место, виберацки одбор утвердзує же гласанє може почац. 

НАДПОМНУЦЕ:  

Члени виберацкого одбору муша свойо идентификацийни 
карточки ношиц цали час покля су на виберанковим 
месце. 

НАДПОМНУЦЕ:  

Предсидатель виберанкового одбору длужен у цеку 
цалого дня водзиц рахунку о тим же би ше члени и 
заменїки членох виберацкого одбору уписовали до 
одвитуюцей евиденциї присуства членох и заменїкох 
членох виберацкого одбору у стаємним або 
преширеним составе, хтора служи як основа за 
виплацованє надополнєньох за роботу у виберацким 
одборе. 

! ОБРАЦИЦ УВАГУ: 

Предсидатель виберацкого одбору муши надпомнуц 
членом и заменїком членох виберацкого одбору же їх 
уписованє до евиденциї присуства на виберанковим месце 
нє заменює, односно нє виключує обовязку подписованя 
Записнїка о роботи виберацкого одбору на концу роботи 
виберацкого одбору, з оглядом на тото же то їх законска 
обовязка. 

 У складзе зоз законом, виберанково места ше отвера на 
7:00 годзин, а завера на 20:00 годзин и за тот час виберанкове 
место муши буц нєпреривно отворене. 

 Под точку 5. Записнїка о роботи виберацкого одбору 
нєобходне такой по отвераню виберанкового места уписац час 
отвераня виберанкового места. 

ПРЕВЕРЙОВАНЄ ИСПРАВНОСЦИ ГЛАСАЦКЕЙ ШКАТУЛИ – 
ПОПОЛНЬОВАНЄ КОНТРОЛНОГО ЛЇСТА 

 Кед ше отвори виберанкове место и кед на виберанкове 
место придзе перши виберач, окончує ше преверйованє 
исправносци гласацких шкатулох так же ше утвердзує чи су 
исправни и празни, а потим ше пополнює обидва контролни лїсти 
за преверйованє исправносци гласацкей шкатули (за 
парламентарни и предсидательски виберанки), хтори подписую 
шицки присутни члени и заменїки членох виберацкого одбору и 
тот перши виберач. 

 Потим ше до Записнїка о роботи виберацкого одбору  за 
запровадзованє гласаня за вибор народних посланїкох и Записнїка 
о роботи виберацкого одбору за запровадзованє гласаня за вибор 
предсидателя Републики уписує: 

 мено и презвиско виберача хтори перши пришол на 
виберанкове место – точка 6. обидвох записнїкох 

 число под яким виберач хтори перши пришол на 
виберанкове место уписани до виводу зоз списку 
виберачох – точка 7. обидвох записнїкох 

! ОБРАЦИЦ УВАГУ: 

Кед перши виберач придзе на виберанкове место, пред 
тим як ше почнє зоз преверйованьом исправносци 
гласацкей шкатули, виберацки одбор обовязно перше зоз 
УВ-лампу преверює чи тот виберач можебуц даґдзе уж нє 
гласал, а потим утвердзує його идентитет зоз одвитуюцим 
документом и преверює чи є уписани до виводу зоз списку 
виберачох. 

Исправносц гласацких шкатулох нє мож превериц у 
присустве виберача за хторого после преверйованя зоз 
УВ-лампу утвердзене же вишол на виберанки на другим 
месце, хтори нє ма важаци явни документ за утвердзованє 
идентитету, хтори нє уписани до виводох зоз списку 
виберачох и хтори член виберацкого одбору на тим 
виберанковим месце. 

 После пополньованя и подписованя контролних лїстох, 
контролни лїсти ше уруцує до одвитуюцей гласацкей шкатули 
(зависно од того за хтори виберанки гласацка шкатула). 



40 
 

! ОБРАЦИЦ УВАГУ: 

Треба водзиц рахунку о тим же би ше контролни лїст за 
преверйованє гласацкей шкатули за виберанки за 
народних посланїкох уруцело виключно до гласацкей 
шкатули за тоти виберанки, односно же би ше го пре 
помильку нє уруцело до гласацкей шкатули за вибор 
предсидателя Републики, як и обратно! 

 По уруцованю контролних лїстох до одвитуюцих 
гласацких шкатулох, шкатули ше завера и печацує з хаснованьом 
ґарантного порвазку и налїпкох за печацованє гласацких шкатулох. 

 

ИСТОЧАСНЕ ОТРИМОВАНЄ ЛОКАЛНИХ ВИБЕРАНКОХ  ЗОЗ 
РЕПУБЛИЧНИМА 

 На гевтих виберанковим местох на хторих ше источашнє 
зоз републичнима виберанками будзе гласац и на локалних 
виберанкох, можлїва ситуация же би даєден виберач бул 
уписани лєм до виводу зоз списку виберачох за гласанє на 
републичних виберанкох, а нє и до виводу за гласанє на 
локалних виберанкох и обратно! Виберацки одобор тото муши 
мац у оглядзе и обовязно муши превериц чи перши виберач хтори 
пришол на виберанкове место уписани до шицких виводох зоз 

списку виберачох. Кед же є нє, поступок преверйованя исправносци 
гласацкей шкатули ше окончує лєм за гевти виберанки на хторих 
тот виберач може гласац. 

 Аж кед ше окончи шицки наведзени роботи, 
виберацки одбор оможлїви першому виберачови же би гласал.  

5. ГЛАСАНЄ НА ВИБЕРАНКОВИМ  МЕСЦЕ 

 Виберач гласа на виберанковим месце на хторим є 
уписани до виводох зоз списку виберачох. Винїмково, виберач 
може гласац и звонка виберанкового места на хторим є уписани до 
виводох зоз списку виберачох, под условийом же ше роби о особи 
хтора нє може гласац на виберанковим месце пре чежку хороту, 
старосц або инвалидитет. 

 Вибераче хтори ше находза у притвору лєбо на 
витримованю виновних санкцийох гласаю на виберанковим месце 
знука заводу за вивершованє виновних санкцийох у хторим ше 
находза. 

 Вибераче у Войску Сербиї гласаю на виберанкових местох 
хтори найблїжей єдинки або установи у хторей ше находза. 

 Каждому виберачови ше обовязно, найпознєйше пейц днї 
пред дньом отримованя виберанкох, доручує поволанку за гласанє 
у хторей наведзени: дзень и час гласаня, число и адреса 
виберанкового места, як и число под яким виберач уписани до 
виводох зоз списку виберачох. 

ВАЖНЕ НАДПОМНУЦЕ:  

За републични виберанки вибераче достаню лєм єдну 
поволанку за гласанє хтора ше, значи, одноши и на 
гласанє на виберанкох за народних посланїкох и на 
виберанкох за предсидателя Републики. 

! ОБРАЦИЦ УВАГУ: 

Виберацки одбор длужен особи хтора ше руша з 
помоцу пса водзача и ма одвитуюци документ за рушанє 
з помоцу пса водзача оможлївиц шлєбодни приступ ґу 
обєкту у хторим виберанкове место и на саме 
виберанкове место. 

Одвитуюци документ за рушанє з помоцу пса водзача 
може буц: 

1) доказ о здобутих знаньох, способносцох и схопносцох за 
рушанє з псом водзачом – за особу хтора ше руша з помоцу 
пса водзача 

2) доказ о законченей обуки – за пса водзача 

 Кед виберач придзе на виберанкове место, виберацки 
одбор окончує шлїдуюци роботи:  

 преверйованє з УВ-лампу чи виберач гласал на другим 
виберанковим месце 

 утвердзованє идентитету виберача  

 преверйованє чи виберач уписани до виводу зоз 
списку виберачох за вибор народних посланїкох 

 преверйованє чи виберач уписани до виводу зоз 
списку виберачох за вибор предсидателя Републики 

 означованє виберача зоз спрейом 

 придаванє гласацкого лїстка за вибор народних 
посланїкох виберачови 

 придаванє гласацкого лїстка за вибор предсидателя 
Републики виберачови 

ПЕРША РОБОТА: ПРЕВЕРЙОВАНЄ З УВ-ЛАМПУ ЧИ ВИБЕРАЧ 
ГЛАСАЛ НА ДРУГИМ ВИБЕРАНКОВИМ МЕСЦЕ 

 ПРЕВЕРЙОВАНЄ З УВ-ЛАМПУ подрозумює преверйованє 
чи указуюци палєц на правей руки виберача уж означени з 
нєвидлїву УВ-тинту.  

 Кед же виберач нє ма указуюци палєц правей руки, 
преверює ше чи означени шлїдуюци доступни палєц на право и 
конєчно вельки палєц на тей руки, под кореньом нохца. 

 Кед же виберач нє ма праву гарсц, преверює ше чи 
означени указуюци палєц на лївей руки, односно шлїдуюци 
доступни палєц на лїво и конєчно вельки палєц на тей руки, под 
кореньом нохца. 

 Кед же виберач нє ма гарсци, преверйованє з УВ-лампу ше 
нє окончує. 

 

 Кед же ше з УВ-лампу утвердзи иснованє шлїдох УВ-
тинти зоз спрея з яким ше означує палєц виберача, трима ше же 
виберач уж гласал на другим виберанковим месце, та му прето 
виберацки одбор нє шме допущиц же би гласал и виберач 
длужен без одкладаня напущиц виберанкове место. 

! ОБРАЦИЦ УВАГУ: 

Винїмково, членом виберацких одборох хтори одредзени 
руковац зоз спрейом за означованє пальца виберача треба 
дошлєбодзиц же би гласали на своїм виберанковим месце 
зоз ришеньом о менованю за члена виберацкого одбору! 

ДРУГА РОБОТА: УТВЕРДЗОВАНЄ ИДЕНТИТЕТУ ВИБЕРАЧА 

 Кед утвердзи же виберач нє гласал, виберацки одбор 
муши УТВЕРДЗИЦ ИДЕНТИТЕТ ВИБЕРАЧА. Утвердзованє 
идентитета виберача ше окончує так же виберач приходзи ґу 
шлїдуюцому членови виберацкого одбору, сообщує му свойо мено 

и презвиско и дава му поволанку за гласанє, кед же ю вжал зоз 
собу, и доказує свой идентитет. 

! ОБРАЦИЦ УВАГУ: 

Виберач нє ма обовязку вжац зоз собу поволанку за 
гласанє на виберанкове место и виберацки одбор нє шме 
тому виберачови нє дац же би гласал лєм прето же нє 
вжал зоз собу тоту поволанку за гласанє. 

 Свой идентитет виберач доказує зоз важацу особну 
леґитимацию, односно з важацим драговим документом 
(пасош). 

 

 

 Виберацки одбор треба же би оможлївел гласанє 
виберачови хтори свой идентитет доказує з особну леґитимацию 
лєбо пасошом яким вишол рок важеня, под условийом же приложи 
потвердзенє же Министерству нукашнїх дїлох поднєсол вимогу за 
видаванє новей особней леґитимациї, односно пасоша.  

 За доказованє идентитету нє мож хасновац вожацку 
дозволу, бо на нєй нє наведзене ЄМЧГ виберача. 

 Кед же на виберанковим месце гласаю вибераче у 
Войску Сербиї, вони свой идентитет можу доказац и зоз воєну 
леґитимацийу на хторей фотоґрафия виберача и їх єдинствене 
матичне число граждана. 

 

 Виберач хтори гласа на виберанковим месце знука заводу 
за вивершованє виновних санкцийох свой идентитет може 
доказац и з одвитуюцим документом яки му видава тот завод. 

! ОБРАЦИЦ УВАГУ: 

У пракси ше може случиц же на виберанкове место придзе 
виберач хтори ма важаци документ у хторим наведзене 
иншаке презвиско од гевтого яке наведзене у виводу 
зоз списку виберачох. У таким случаю, виберацки одбор 
тому виберачови ма оможлївиц же би гласал, без огляду 
на тоту обставину, под условийом же на основи 
фотоґрафиї виберача и єдинственого матичного числа 
граждана у документу зоз хторим доказує свой идентитет 
мож утвердзиц же у питаню иста особа. 

ТРЕЦА РОБОТА: ПРЕВЕРЙОВАНЄ ЧИ ВИБЕРАЧ УПИСАНИ ДО 
ВИВОДОХ ЗОЗ СПИСКУ ВИБЕРАЧОХ 

 

 Кед утвердзи идентитет виберача, виберацки одбор 
ПРЕВЕРЮЄ ЧИ ВИБЕРАЧ УПИСАНИ ДО ВИВОДОХ ЗОЗ СПИСКУ 
ВИБЕРАЧОХ. 

 Преверйованє ше окончує так же член виберацкого 
одбору задлужени за утвердзованє идентитету виберача сообщує 
членом виберацкого одбору хтори задлужени за рукованє з 
виводами зоз списку виберачох мено и презвиско и ЄМЧГ граждана, 
як и шорне число зоз виводу хторе наведзене у поволанки за 
гласанє, кед же ю виберач вжал зоз собу на гласанє. 

 Виберач потим приходзи ґу членову виберацкого одбору 
задлуженому за рукованє з виводом зоз списку виберачох за вибор 
народних посланїкох, хтори пренаходзи виберача у виводу и 
заокружує шорне число опрез презвиска виберача, а потим ше 
виберач подписує на одвитуюцим месце у виводу. 

 Виберач потим приходзи гу членову виберацкого одбору 
задлуженому за рукованє з виводом зоз списку виберачох за вибор 
предсидателя Републики, хтори пренаходзи виберача у виводу и 
заокружує шорне число опрез презвиска виберача, а потим ше 
виберач подписує на одвитуюцим месце у виводу. 

 Кед же виберацки одбор нє може пренайсц виберача у 
виводу зоз списку виберачох, муши превериц чи тот виберач 
евентуално уписани до приложеного списку додатних пременкох у 
списку виберачох. 

 Список додатник пременкох то список виберачох хтори, 
на основи ришеня Министерства державней управи и локалней 
самоуправи, додатно уписани же би гласали на виберанковим 

месце, висцерани з того виберанкового места або им пременєти 
даєден особни податок. 

 Список додатних пременкох составя РВК и находзи ше у 
прилогу одвитуюцого виводу зоз списку виберачох, як його 
состойна часц. 

 Кед же виберач нє уписани анї до виводу зоз списку 
виберачох, анї до списку додатних пременкох у списку виберачох, 
виберацки одбор треба же би упутел виберача най превери на 
хторим месце є уписани до списку виберачох. Питанє мож поставиц 
на интернет боку https://upit.birackispisak.gov.rs лєбо на телефон 
Министерства державней управи и локалней самоуправи. 

 Кед же член виберацкого одбору нє може пренайсц 
виберача у виводу под презвиском з документа зоз хторим доказує 
свой идентитет, треба же би ше опитал виберачови чи у 
предходним периодзе менял презвиско. Кед же виберач менял 
презвиско, член виберацкого одбору го муши поглєдац и под тим 
презвиском у виводу зоз списку виберачох. У случаю же виберач 
уписани до виводу зоз списку виберачох под другим презвиском, 
будзе му оможлївене гласац лєм кед його ЄМЧГ у документу зоз 
хторим доказує свой идентитет идентичне як ЄМЧГ наведзене у 
виводу зоз списку виберачох. 

! ОБРАЦИЦ УВАГУ: 

Закон строго забранєл дописованє виберачох до виводу 
зоз списку виберачох. Потупйованє тей забрани основа за 
понїщованє гласаня на виберанковим месце по 
службеней длужносци. Прето виберацки одбор, кед 
даєдну особу нє найдзе у виводу зоз списку виберачох, 
НЇЯК НЄ ШМЕ дописац ю до виводу и нє шме єй 
дошлєбодзиц най гласа, без огляду на тото же ю 
евентуално позна або же тота особа твердзи же гласа на 
тим виберанковим месце. 

ВАЖНЕ НАДПОМНУЦЕ:  

Виберач ма право самостойно одлучиц на хторих 
виберанкох будзе гласац. 

Виберацки одбор нє шме примушовац виберача же би 
гласал на шицких виберанкох хтори ше запровадзує на 
тим виберанковим месце кед же виберач то нє жада. 

! ОБРАЦИЦ УВАГУ: 

Член виберацкого одбора длужен водзиц рахунку о тим же 
би ше виберач подписал до одвитуюцей рубрики, з 
оглядом на тото же ше може случиц ситуация же до 
виводу зоз списку виберачох уписани вецей вибераче 
зоз истим меном и презвиском. 

Прето нєобходне окрем преверйованя особного мена 
виберача превериц и його ЄМЧГ, же би ше зоз сиґурносцу 
знало же ше у виводу заокружує праву особу. 

! ОБРАЦИЦ УВАГУ: 

У случаю источасного отримованя локалних виберанкох 
вєдно з републичнима виберанками, можлїве же даєдни 
вибераче нє буду уписани до шицких виводох зоз списку 
виберачох (напр. особи хтори ше приявели за гласанє по 
месце пребуваня нє буду уписани на вибраним 
виберанковим месце до виводу зоз списку виберачох за 
гласанє на локалних виберанкох, алє лєм до виводох за 
републични виберанки), так же ше муши водзиц рахунку о 
тим же вибераче можу гласац лєм на гевтих виберанкох за 
хтори су уписани до виводу зоз списку и же виберацки 
одбор нїяк нє шме дописовац виберачох до виводох до 
хторих су нє уписани. 

! ОБРАЦИЦ УВАГУ: 

Виберач хтори особа з инвалидитетом и хтори нє може 
власноручно написац свойо мено и презвиско у виводу зоз 
списку виберачох, ма можлївосц подписац ше так же на 
одвитуюце место у виводу зоз списку виберачох  охаби 
одцисок печаца зоз податками о своїм особним 
идентитету, односно печац зоз уґравированим 
подписом (факсимил). 

Виберач хтори нєписмени, односно виберач хтори особа з 
инвалидитетом и хтори нє ма печац з податками о своїм 
особним идентитету або факсимил, охабя одцисок пальца 
лєбо ше место нього зоз своїм меном и презвиском 
подписує його помагач, кед же го приведол зоз собу на 
гласацке место пре пополньованє гласацкого лїстка. 

ШТВАРТА РОБОТА: ОЗНАЧОВАНЄ ВИБЕРАЧА ЗОЗ СПРЕЙОМ  

 

 Кед ше подпише до шицких виводох зоз списку виберачох, 
виберач приходзи ґу членови виберацкого одбору хтори му зоз 
СПЕЦИЯЛНИМ СПРЕЙОМ ОЗНАЧУЄ УКАЗУЮЦИ ПАЛЄЦ ПРАВЕЙ 
РУКИ под кореньом нохца як знак же гласал.  

 Виберачови хтори нє ма указуюци палєц на правей руки 
будзе означени шлїдуюци доступни палєц на право и конєчно 
вельки палєц на тей руки, под кореньом нохца.  

 Виберачови хтори нє ма праву гарсц будзе означени 
указуюци палєц на лївей руки, односно шлїдуюци доступни палєц 
на лїво и конєчно вельки палєц на тей руки, под кореньом нохца.  

 Кед же виберач нє ма гарсци, означованє ше нє окончує. 

! ОБРАЦИЦ УВАГУ: 

Кед же виберач пре гоч яку причину одбиє же би ше му 
палєц означело зоз спрейом, виберацки одбор му нє прида 
гласацки лїсток, односно нє оможлїви му же би гласал. 

ПИЯТА РОБОТА: ПРИДАВАНЄ ГЛАСАЦКОГО ЛЇСТКА  

 

 Кед ше виберачови зоз специялним спрейом означи 
указуюци палєц на правей руки, шлїдуюци член виберацкого 
одбору му уручує гласацки лїсток за вибор народних посланїкох, а 
идуци член виберацкого одбору му придава гласацки лїсток за 
вибор предсидателя Републики. 

ШЕСТА РОБОТА: ПОУЧОВАНЄ ВИБЕРАЧА  

 Кед прида гласацки лїстки виберачови, виберацки одбор 
длужен поучиц виберача, так же го поинформує о шлїдуюцим: 

 же може гласац за єдну виберанкову лїстину, односно 
за єдного кандидата за предсидателя Републики так 

же заокружи шорне число опрез назви тей 
виберанковей лїстини, односно мена и презвиска 
кандидата за предсидателя Републики  

 же гласанє тайне и окончує ше за параваном 

 же кед пополнї гласацки лїстки, виберач треба же би 
их прегнул так же би нє було видно як гласацки лїстки 
пополнєти и же би их таки прегнути уруцел до 
одвитуюцей гласацкей шкатули 

 же гласанє шлєбодне и же нїхто нє ма право сперац 
лєбо примушовац го же би гласал, поволовац го на 
одвичательносц прето же гласал або нє гласал лєбо 
вимагац од нього же би ше вияшнєл прецо и за кого 
гласал 

СЕДМА РОБОТА: ГЛАСАНЄ ВИБЕРАЧА 

  

 Кед окончени шицки пред тим описани роботи, виберач 
може гласац, а виберацки одбор унапрями виберача же би 
гласал за параваном за гласанє. 

ТАЙНОСЦ ГЛАСАНЯ 

 Виберацки одбор длужен старац ше о обезпечованю 
тайносци гласаня. 

 То окреме подрозумює же виберацки одбор водзи рахунку 
о тим: 



54 
 

 же на виберанковим месце може буц присутне тельо 
виберачох кельо єст паравани 

 же би оддалєносц медзи параванами була голєм єден 
метер и же би були поставени на одвитуюцей 
оддалєносци од членох виберацкого одбору и 
представнїкох припатрачох так же би други вибераче, 
члени виберацкого одбору и представнїки 
припатрачох нє могли видзиц як виберач пополнює 
гласацки лїсток 

 же би нїхто нє приходзел ґу паравану покля виберач 
пополнює гласацки лїсток 

 же на виберанковим месце члени виберацкого одбору, 
други вибераче, представнїки припатрачох або гоч 
хтори други особи нє шму суґеровац виберачови за 
кого най гласа 

  же би єдна особа нє гласала место другей особи 

ОСМА РОБОТА: УРУЦОВАНЄ ГЛАСАЦКИХ ЛЇСТКОХ ДО 
ОДВИТУЮЦИХ ГЛАСАЦКИХ ШКАТУЛОХ 

 

 Кед пополнї гласацки лїсток за парламентарни и гласацки 
лїсток за предсидательски виберанки, виберач их прегина и уруцує 
до одвитуюцих гласацких шкатулох, а потим напущує виберанкове 
место. 

 З оглядом на тото же ше на гласаню 3. априла 2022. року 
на шицких виберанкових местох буду находзиц по два гласацки 
шкатули (а на виберанкових местох у 14 општинох и городох и 
городских општинох дзе ше будзе отримовац и локални виберанки 

и по три гласацки шкатули), барз важне на кажду гласацку шкатулу 
заквачиц означенє виберанкох на хтори ше одноша же би вибераче 
нє уруцели гласацки лїстки до погришних шкатулох. 

НАДПОМНУЦЕ:  

Єден член виберацкого одбору длужен старац ше о тим же 
би вибераче гласацки лїстки уруцовали до одвитуюцих 
гласацких шкатулох.  

Обовязка виберацкого одбору же би обвисцел полицию и 
локалну виберанкову комисию у случаю же констатує або 
посумня же даєден виберач свой гласацки лїсток нє 
уруцел до гласацкей шкатули пред тим як напущел 
виберанкове место. 

ИСТОЧАСНЕ ОТРИМОВАНЄ ЛОКАЛНИХ ВИБЕРАНКОХ ЗОЗ 
РЕПУБЛИЧНИМА ВИБЕРАНКАМИ 

 У случаю же ше вєдно з републичнима виберанками 
отримую и локални виберанки, виберач треба же би, кед ше 
подпише до обидвох виводох зоз списку виберачох за републични 
виберанки, пришол ґу членови виберацкого одбору задлуженому 
за рукованє з виводом зоз списку виберачох за гласанє на локалних 
виберанкох. Тот член виберацкого одбору повтори поступок 
пренаходзеня виберача у виводу, заокружованя шорного числа 
опрез презвиска и оможлївйованя виберачови же би ше подписал 
до виводу, а остатнї член виберацкого одбору му, после придаваня 
гласацких лїсткох за републични виберанки, прида и гласацки 
лїсток за локални виберанки. 

6. ГЛАСАНЄ ЗВОНКА ВИБЕРАНКОВОГО МЕСТА  

 Закон дошлєбодзує можлївосц же би виберач гласал 
звонка виберанкового места пре чежку хороту, старосц або 
инвалидитет. 

 У складзе з наведзеним, гласанє звонка виберанкового 
места нє дошлєбодзене особом хтори пре природу роботи яку 
окончую нє у можлївосци окончиц гласанє на виберанковим месце 
под час док виберанкове место отворене. 

 Зоз законом предписане же гласанє звонка виберанкового 
места мож окончиц лєм на подручу хторе облапя виберанкове 
место. 

 Зоз законом тиж предписане же виберач хтори нє у 
можлївосци гласац на виберанковим месце, о тим же жада гласац 
може обвисциц локалну виберанкову комисию найскорей 72 
годзини пред дньом гласаня, а найпознєйше по 11:00 годзин на 
дзень гласаня, односно виберацки одбор на дзень гласаня, 
найпознєйше по 11:00 годзин. 

 Локална виберанкова комисия водзи евиденцию о 
приятих обвисценьох виберачох же жадаю гласац звонка 
виберанкового места и длужна є о приятих обвисценьох 
благочасово обвисциц виберацки одбори. 

 Виберацки одбор ма обовязку превериц чи шицки 
вибераче хтори ше приявели за гласанє звонка виберанкового 
места: 

 уписани до шицких виводох зоз списку виберачох 

 находза ше на подручу хторе облапя виберанкове 
место 

! ОБРАЦИЦ УВАГУ: 

При преверйованю чи виберач уписани до виводу зоз 
списку виберачох, виберацки одбор НЄ ШМЕ заокружиц 
число под яким виберач уписани до виводох АНЇ уписац 
надпомнуце же гласал звонка виберанкового места. 
Заокружованє шорного числа у виводох зоз списку 
виберачох и уписованє надпомнуца же виберач гласал 
звонка виберанкового места ше окончує аж кед виберач 
закончи гласанє звонка виберанкового места, односно кед 

ше поверенїки виберацкого одбору враца од виберача и 
кед ше утвердзи же виберач подписал потвердзеня о 
виберанковим праву за гласанє звонка виберанкового 
места. 

 Пред одходом ґу виберачови, окреме ше пополнюю 
потвердзеня о виберанковим праву за гласанє звонка 
виберанкового места за обидва виберанково процеси. 

ПОТВЕРДЗЕНЄ О ВИБЕРАНКОВИМ ПРАВУ ЗА ГЛАСАНЄ ЗВОНКА ВИБЕРАНКОВОГО МЕСТА НА ВИБЕРАНКОХ 
ЗА НАРОДНИХ ПОСЛАНЇКОХ 

ПОТВЕРДЗЕНЄ О ВИБЕРАНКОВИМ ПРАВУ ЗА ГЛАСАНЄ ЗВОНКА ВИБЕРАНКОВОГО МЕСТА НА ВИБЕРАНКОХ 
ЗА ПРЕДСИДАТЕЛЯ РЕПУБЛИКИ 

 

 За потреби запровадзованя гласаня виберачох звонка 
виберанкового места, предсидатель виберацкого одбору и 
поверенїки виберацкого одбору пририхтую шлїдуюци материял: 

 Збирну виберанкову лїстину 

 Лїстину кандидатох за вибор предсидателя Републики 

 УВ-лампу 

 спрей за означованє пальца виберача 

 пополнєти два потвердзеня о виберанковим праву за 
гласанє звонка виберанкового места (по єдно 
потвердзенє за кажди виберанки), за шицких 
виберачох хтори маю гласац звонка виберанкового 
места 

 потребне число гласацких лїсткох (за обидва 
виберанково процеси) за шицких виберачох хтори 
маю гласац звонка виберанкового места 

 потребне число ковертох (за обидва виберанково 
процеси) до хторих вибераче хтори гласаю звонка 
виберанкового места маю положиц свойо гласацки 
лїстки после гласаня (окремни коверти) 

 потребне число ковертох (за обидва виберанково 
процеси) до хторих поверенїки виберацкого одбору 
маю положиц окремну коверту зоз гласацким лїстком 
и подписане потвердзенє о виберанковим праву за 
гласанє звонка виберанкового места (службени 
коверти) 

 прибор за писанє и налїпки за печацованє ковертох  

 Як цо уж спомнуте, гласанє звонка виберанкового места 
запровадзую поверенїки виберацкого одбору – три члени лєбо 
заменїки членох виберацкого одбору хтори меновани на 
предклад розличних овласцених предкладачох, зоз хторих 
голєм єден муши буц представнїк опозицийней виберанковей 
лїстини. 

НАДПОМНУЦЕ:  

Кед же ше за гласанє на виберанковим месце приявело 
вельке число виберачох, виберацки одбор може по 
догварки одредзиц вецей тими за запровадзованє гласаня 
звонка виберанкового места, так же би ше гласанє 
оможлївело шицким приявеним виберачом. У таким 
случаю, виберацки одбор од локалней виберанковей 
комисиї будзе питац додатни спреї, УВ-лампи, збирни 

виберанково лїстини и лїстини кандидатох за 
предсидателя Републики. 

НАДПОМНУЦЕ:  

На гласаню звонка виберанкового места маю право буц 
присутни акредитовани представнїки домашнїх и 
странских припатрачох. 

 По приходзе ґу виберачови, перше ше утвердзує його 
идентитет, а вец ше зоз УВ-лампу преверює чи можебуц уж нє 
гласал. 

 Идентитет виберача поверенїки виберацкого одбору 
утвердзую так же им виберач придава на увид одвитуюци 
идентификацийни документ (важацу особну леґитимацию або 
пасош). Поверенїки виберацкого одбору маю поровнац податки 
виберача зоз идентификацийного документа з податками 
уписанима до потвердзеня о виберанковим праву за гласанє звонка 
виберанкового места, односно утвердзиц чи мено и презвиско 
виберача и його єдинствене матичне число граждана идентични у 
обидвох документох. 

 Виберачови хторому вишол рок важеня особней 
леґитимациї або пасоша треба допущиц же би гласал лєм под 
условийом же приложи и потвердзенє же Министерству нукашнїх 
дїлох поднєсол вимогу за видаванє новей особней леґитимациї, 
односно пасоша. 

 У случаю же виберач ма важаци документ у хторим 
наведзене иншаке презвиско у одношеню на презвиско наведзене у 
потвердзеню о виберанковим праву за гласанє звонка 
виберанкового места, поверенїки виберацкого одбору треба же би 
оможлївели тому виберачови най гласа, без огляду на тоту 
обставину, под условийом же на основи фотоґрафиї виберача и 
єдинственого матичного числа граждана у документу зоз хторим 
доказує свой идентитет мож утвердзиц же у питаню иста особа. 

 Кед ше утвердзи идентитет виберача и зоз УВ-лампу 
превери же уж нє гласал, виберачови ше придаваю пополнєти 
потвердзеня о виберанковим праву за гласанє звонка 
виберанкового места за обидва виберанково процеси же би их 
виберач подписал. 

 Поверенїки виберацкого одбору ОБОВЯЗНО муша 
виберачови обрациц увагу на тото же муши подписац обидва 

потвердзеня о виберанковим праву и же муши кажди лїсток 
положиц до окремней коверти, а нє шицки до истей. 

 На подписованє виберачох хтори особи з инвалидитетом 
до потвердзеньох о виберанковим праву за гласанє звонка 
виберанкового места применюю ше правила за подписованє 
виберачох до виводу зоз списку виберачох на виберанковим месце. 

! ОБРАЦИЦ УВАГУ: 

Скорей означованя пальца виберача зоз спрейом и 
придаваня виберанкового материялу, поверенїки 
виберацкого одбору обовязно муша превериц чи виберач 
подписал потвердзеня о виберанковим праву за гласанє 
звонка виберанкового места и чи ше тоти потвердзеня 
находза у службених ковертох, бо подпис у тих 
потвердзеньох заменює подпис у виводох зоз списку 
виберачох, а нєподписанє потвердзенє, по закону, 
значи же виберач нє гласал и же ше, спрам того, його 
окремну коверту зоз гласацким лїстком нє отвера, алє 
ше ю одклада до меха за виберанкови материял вєдно 
зоз нєпохаснованима гласацкима лїстками. 

 Кед виберач подпише обидва потвердзеня о 
виберанковим праву и прида их назад поверенїком виберацкого 
одбору, виберачови ше зоз спрейом означує указуюци палєц на 
правей руки, односно други одвитуюци палєц на руки и придава му 
ше шлїдуюци виберанкови материял: 

 - два гласацки лїстки (єден за парламентарни и єден за 
предсидательски виберанки); 

 - збирну виберанкову лїстину; 

 - лїстину кандидатох за вибор предсидателя Републики; 

 - два окремни коверти до хторих виберач положи 
гласацки лїстки по оконченим гласаню. 

НАДПОМНУЦЕ: 

Кед же виберач одбиє, односно нє дошлєбодзи же би ше 
му зоз спрейом означело палєц, поверенїки виберацкого 
одбору му нє дошлєбодза гласац. 

  Потим, виберачови ше толкує процедура гласаня и 
надпомина же кед пополнї гласацки лїстки, треба же би их прегнул 
и таки прегнути положел до окремних ковертох яки достал. 

 

 Кед оконча горе наведзени роботи, поверенїки 
виберацкого одбору напущую просторийю у хторей виберач ма 
гласац. 

НАДПОМНУЦЕ: 

Кед же виберач нє у стану пополнїц гласацки лїсток (пре 
нєписменосц, слабовидносц, инвалидитет або даяку другу 
причину), може гласац з помоцу помагача, на исти способ 
на яки таку помоц хасную нєписмени и слабовидни особи, 
як и особи з инвалидитетом кед гласаю на виберанковим 
месце. 

 Кед виберач закончи гласанє, поверенїки виберацкого 
одбору ше врацаю до просториї дзе виберач гласал и пребераю 
коверти до хторих виберач положел свойо гласацки лїстки и хтори 
ше у присустве виберача печацує зоз налїпку. 

 Потим ше до єдней службеней коверти кладзе подписане 
потвердзенє о виберанковим праву за гласанє звонка 
виберанкового места на виберанкох за народних посланїкох и 
запечацовану окремну коверту у хторей гласацки лїсток за вибор 
народних посланїкох, а до другей службеней коверти ше кладзе 
подписане потвердзенє о виберанковим праву за гласанє звонка 
виберанкового места на виберанкох за предсидателя Републики и 
запечацовану окремну коверту у хторей гласацки лїсток за вибор 
предсидателя Републики, после чого ше трима же гласанє 
закончене. 

 По врацаню на виберанкове место, поверенїки 
виберацкого одбору придаваю предсидательови виберацкого 
одбору службени коверти, хтори предсидатель виберацкого одбору 
отвера и преверює чи ше у нїх находза потвердзеня о 
виберанковим праву за гласанє звонка виберанкового места и чи 
их виберач подписал. 

 Аж кед ше утвердзи же ше у службеней коверти находзи 
потвердзенє о виберанковим праву за гласанє звонка 
виберанкового места и же го виберач подписал, заокружує ше 
шорне число под яким тот виберач уписани до одвитуюцого 
виводу зоз списку виберачох и на месце за подпис виберача у 
виводу зоз списку виберачох кладзе ше надпомнуце же 
виберач гласал звонка виберанкового места („гласал звонка 
в.м.“). 

 Потим, предсидатель виберацкого одбору отвера 
запечацовану окремну коверту и зоз нєй винїма прегнути гласацки 
лїсток и таки прегнути го уруцує до одвитуюцей гласацкей 
шкатули, водзаци рахунку о тим же би нє було видно за кого 
виберач гласал. 

! ОБРАЦИЦ УВАГУ: 

КЕД ЖЕ ПОТВЕРДЗЕНЄ О ВИБЕРАНКОВИМ ПРАВУ ЗА 
ГЛАСАНЄ ЗВОНКА ВИБЕРАНКОВОГО МЕСТА 
ПОДПИСАНЕ, виберацки одбор нє шме забуц до 
одвитуюцого виводу зоз списку виберачох уписац 
надпомнуце же виберач гласал звонка виберанкового 
места. У процивним, будзе мац проблеми при 
утвердзованю резултатох гласаня и числа виберачох 
хтори вишли на виберанки! 

! ОБРАЦИЦ УВАГУ: 

КЕД ЖЕ ПОТВЕРДЗЕНЄ О ВИБЕРАНКОВИМ ПРАВУ НЄ 
ПОДПИСАНЕ, НЄ ШМЕ ше уписовац надпомнуце у виводу 
зоз списку виберачох же виберач гласал звонка 
виберанкового места, а службену коверту у хторей 
гласацки лїсток ше НЄ ОТВЕРА, алє ше ю таку 
запечацовану придава локалней виберанковей комисиї 
после гласаня у коверти зоз нєпохаснованима гласацкима 
лїстками!  

У случаю же подписане лєм єдно з потвердзеньох о 
виберанковим праву, уписує ше надпомнуце же виберач 
гласал звонка виберанкового места за хтори потвердзенє 
подписане и уруцує ше лєм тот гласацки лїсток до 
одвитуюцей гласацкей шкатули. 

 Виберацки одбор уноши до Записнїка о роботи 
виберацкого одбора (за обидва виберанково процеси): 

 число виберачох хтори гласали звонка виберанкового 
места 

 число пополнєтих и подписаних потвердзеньох о 
виберанковим праву за гласанє звонка виберанкового 
места 

 После гласаня, виберацки одбор, попри другого 
виберанкового материялу, у окремней коверти приклада 
ПОДПИСАНИ и НЄПОДПИСАНИ потвердзеня о виберанковим 
праву шицких виберачох хтори гласали звонка виберанкового 
места. 

ИСТОЧАСНЕ ОТРИМОВАНЄ ЛОКАЛНИХ ВИБЕРАНКОХ  ЗОЗ 
РЕПУБЛИЧНИМА ВИБЕРАНКАМИ 

 Кед же ше источашнє зоз републичнима виберанками 
отримую и локални виберанки, виберацки одбор обовязно 
преверює чи виберач уписани до ШИЦКИХ ВИВОДОХ ЗОЗ СПИСКУ 
ВИБЕРАЧОХ. 

! ОБРАЦИЦ УВАГУ: 

Кед же ше источашнє зоз републичнима виберанками 
отримую и локални виберанки, а виберач окрем права же 
би гласал на републичних виберанкох ма право гласац и 
на локалних виберанкох, виберацки одбор ма пополнїц 
три потвердзеня о виберанковим праву за гласанє звонка 
виберанкового места, значи окремне потвердзенє за 
кажди виберанки и виберач длужен подписац шицки три 
потвердзеня, бо, най здогаднєме, подпис виберача у тих 
потвердзеньох заменює подпис виберача у виводох зоз 
списку виберачох. 

! ОБРАЦИЦ ОКРЕМНУ УВАГУ: 

Кед же виберач гласал и на локалних виберанкох, по 
врацаню на виберанкове место обовязно ше муши 
превериц чи виберач подписал и потвердзенє о 
виберанковим праву за гласанє и на локалних виберанкох! 

7. КОМУНИКАЦИЯ И СПОСОБ ДАВАНЯ ПОТРИМОВКИ 
ВИБЕРАЧОМ ХТОРИ ОСОБИ З ИНВАЛИДИТЕТОМ   

 Члени виберацкого одбору маю одвичательносц и 
длужносц дац потримовку шицким виберачом у цеку виберанкох. 

 Даєдним виберачом, а окреме виберачом хтори особи з 
инвалидитетом, можебуц у цеку гласаня будзе потребна помоц 
членох виберацкого одбору. 

 У тим поглавю укажеме на даєдни хасновити совити за 
оможлївйованє приступу на гласанє виберачом хтори особи з 
инвалидитетом. 

 На самим початку, важне знац же нє шицки особи з 
инвалидитетом маю инвалидитет яки видно, бо тоти особи дакеди 
можу мац инвалидитет хтори нє обачлїви. Прето, члени виберацких 
одборох муша мац на розуме же ґу каждому виберачови треба же 
би приступели з повагу и же би дали помоц каждому виберачови 
хтори ю будзе питац, гоч на перши попатрунок нє обачєли його/єй 
инвалидитет. 

7.1. ДОСТУПНОСЦ ВИБЕРАНКОВИХ  МЕСТОХ  

 Републична виберанкова комисия зоз Одлуку о 
преценьованю доступносци виберанкових местох у Републики 
Сербиї, 02-Число: 013-99/19 од 20. децембра 2019. року, ушорела 
способ преценьованя доступносци виберанкових местох у 
Републики Сербиї. 

 Циль преценьованя доступносци то злєпшованє 
условийох под якима вибераче витворюю свойо виберанкове право 
на виберанкових местох, з окремним огляднуцом на унапредзенє 
положеня особох з инвалидитетом у виберанковим поступку. 

 Преценьованє доступносци окончую општински/городски 
управи, односно управи городских општинох городу Беоґраду. 

  При преценьованю доступносци виберанкових местох ше 
обовязно, медзи иншим, преценює простория у хторей ше находзи 
виберанкове место, дзвери на уходзе виберанкового места, рушанє 
знука обєкту и форми информацийох и комуникацийох з 
виберачами. 

 Преценьованє доступносци виберанкових местох у 
Републики Сербиї мож найсц на урядовей веб презентациї РВК, на 

адреси: https://www.rik.parlament.gov.rs/tekst/3194/pristupacnost-
birackih-mesta.php  

7.2. УШОРЙОВАНЄ ВИБЕРАНКОВОГО МЕСТА ПРЕ 
ПРИЛАГОДЗОВАНЄ ПОТРЕБОМ ОСОБОХ З ИНВАЛИДИТЕТОМ  

 Пред тим як ше виберанкове место отвори за гласанє, 
потребне го ушориц так же би було прилагодзене виберачом хтори 
особи з инвалидитетом. 

 Же би тото зробел, виберацки одбор осторожно препатра 
просторию и преверює шлїдуюце: 

 1. чи простория достаточно ошвицена же би вибераче 
могли видзиц твар члена виберацкого одбору зоз хторим бешедую 
и же би без почежкосцох могли пречитац гласацки лїстки; 

 2. кед же простория нє ошвицена достаточно, треба ше 
остарац же би була (напр. запалїц шветло, одцагнуц зависи на 
облакох, подзвигнуц ролетни итд.). 

 3. чи уходни дзвери просториї достаточно отворени так 
же би вибераче хтори хасную инвалидски кочик, караґулї, палїчку 
лєбо ходзачку могли лєгко войсц до просториї; 

НАДПОМНУЦЕ:  

Кед же дзвери нє можу буц нєпреривно отворени, треба 
ше остарац же би ше их отворело у хвильки кед на 
виберанковоме место придзе виберач хтори особа з 
инвалидитетом и хаснує инвалидски кочик, караґулї, 
палїчку лєбо ходзачку. 

 4. чи на мурох и повали просториї єст нїзко вишаци 
елементи хтори би цемним або слабовидним виберачом могли 
завадзац при уходзе и рушаню по просториї у хторей ше находзи 
виберанкове место; 

 Кед же єст таки елементи, члени виберацкого одбору ше 
маю остарац же би ше их склонєло лєбо же би при уходзе и рушаню 
по просториї цемних и слабовидних виберачох оможлївели же би 
им тоти елементи нє завадзали. 

 5. чи доступни папер и пенкало хтори можу похасновац 
кед же потребне написац лєбо нарисовац даяке упутство за 
виберачох; 

  

https://www.rik.parlament.gov.rs/tekst/3194/pristupacnost-birackih-mesta.php
https://www.rik.parlament.gov.rs/tekst/3194/pristupacnost-birackih-mesta.php

НАДПОМНУЦЕ:  

Папер и пенкала, хтори обовязна часц материялу яки 
виберацки одбор достава, муша буц доступни членом 
виберацкого одбору кед же иснує потреба виберачом з 
инвалидитетом написац або нарисовац толкованя. 

 6. чи на виберанковим месце єст досц простору за 
виберачох хтори хасную инвалидски кочик же би ше могли 
нєзавадзано рушац по просториї; 

НАДПОМНУЦЕ:  

Кед же у просториї у хторей ше находзи виберанкове 
место нєт досц простору за рушанє виберачох хтори 
хасную инвалидски кочик, виберацки одбор треба же би 
премесцел карсцелї и други предмети, а нєпотребни 
предмети склонєл зоз виберанкового места же би виберач 
хтори особа з инвалидитетом могол нєзавадзано окончиц 
шицки роботи и рушац ше по просториї под час гласаня. 

 7. чи гласацки шкатули поставени досц нїзко же би 
виберач з инвалидитетом могол до нїх лєгко уруциц гласацки 
лїсток; 

НАДПОМНУЦЕ:  

Кед же гласацки шкатули нє поставени на такей висини 
же би виберач з инвалидитетом могол до нїх лєгко уруциц 
гласацки лїсток, виберацки одбор треба же би ше остарал 
же би ше тому виберачови помогло най гласацки лїстки 
нєзавадзано уруци до одвитуюцих гласацких шкатулох. 

! ОБРАЦИЦ УВАГУ: 

Простория у хторей ше находзи виберанкове место треба 
же би була доступна шицким виберачом, а окреме 
виберачом хтори особи з инвалидитетом. 

7.3. ТЕРМИНОЛОҐИЯ ЯКА ШЕ ХАСНУЄ У КОМУНИКАЦИЇ 
ЗОЗ ОСОБАМИ З ИНВАЛИДИТЕТОМ  

 Особа з инвалидитетом 

 Цемна лєбо слабовидна особа 

 Глуха лєбо дакус глуха особа 

 Хаснователь инвалидского кочика 

7.4. ПРАВО ВИБЕРАЧОХ ХТОРИ ОСОБИ З 
ИНВАЛИДИТЕТОМ ЖЕ БИ ГЛАСАЛИ З ПОМОЦУ ПОМАГАЧА 

 Виберач хтори нє у можлївосци особнє гласац на 
виберанковим месце ма право зоз собу привесц особу хтора место 
нього, на способ на яки єй виберач одредзи, окончи гласанє (напр. 
придаванє особних документох и поволанки за гласанє, 
власноручне подписованє до виводох зоз списку виберачох лєбо 
хаснованє печаца з уґравированим подписом (факсимил) або 
печаца з податками о особним идентитету виберача, пополньованє 
гласацкого лїстка так як му виберач наложи итд.). 

 Место виберача хтори нє у можлївосци самостойно ше 
подписац, до виводу зоз списку виберачох ше подписує його 
помагач зоз своїм меном и презвиском. 

7.5. ОБЩИ ПРЕПОРУЧЕНЯ ЗА ПОМАГАНЄ ВИБЕРАЧОМ 
ХТОРИ ОСОБИ З  ИНВАЛИДИТЕТОМ  

 Члени виберацкого одбору треба: 

 же би ше питали каждому виберачови чи му потребна 
помоц; 

 же би уважовали виберача хтори особа з 
инвалидитетом и хтори на виберанкове место зоз собу 
приведол помагача хтори место нього и на способ на 
яки му виберач тото наложи окончи гласанє; 

 же би ше обрацали виберачом хтори особи з 
инвалидитетом, а нє їх помагачом; 

 же би були сцерпезлїви кед виберачом толкую 
поступок гласаня. 

7.5.1. ОСОБИ ЗОЗ ФИЗИЧНИМ ИНВАЛИДИТЕТОМ  

 Особа зоз физичним инвалидитетом може мац 
почежкосци з ходзеньом лєбо пендраньом по ґарадичох и може 
хасновац инвалидски кочик лєбо други помагача (караґулї, палїчку 
лєбо ходзачку). 

СПОСОБ КОМУНИКАЦИЇ И ПОМАГАНЯ ВИБЕРАЧОМ ЗОЗ 
ФИЗИЧНИМ ИНВАЛИДИТЕТОМ  

 Кед же виберацки одбор обачи же виберач зоз физичним 
инвалидитетом ма почежкосци при уходзеню до просториї у 
хторей ше находзи виберанкове место лєбо при отвераню дзверох, 
треба же би понукнул помоц. Тиж так, виберач ше може опитац чи 
би ше могол опрец на члена виберацкого одбору лєбо го замодлїц 
най му помогнє войсц до просториї. 

 Члени виберацкого одбору маю обрациц увагу на 
шлїдуюци ствари кед же на виберанкове место приходзи виберач 
хтори хаснує инвалидски кочик: 

 же би ше нє операли на инвалидски кочик и же би го 
нє рушали без допущеня виберача, 

 кед же длужей як минуту бешедую з виберачом хтори 
хаснує инвалидски кочик, най ше зогню так же би з 
виберачом бешедовали на истим уровню очох. 

7.5.2. ОСОБИ ЗОЗ СЕНЗОРНИМ ИНВАЛИДИТЕТОМ 

 Особи зоз сензорним инвалидитетом то: 

 цемни и слабовидни особи; 

 глухи и дакус глухи особи. 

СПОСОБ КОМУНИКАЦИЇ И ПОМАГАНЯ ЦЕМНИМ И 
СЛАБОВИДНИМ ВИБЕРАЧОМ 

 Кед цемни або слабовидни виберач войдзе сам або зоз 
помагачом до просториї у хторей ше находзи виберанкове место, 
виберацки одбор длужен представиц ше. 

 Кед же потребне цемному або слабовидному виберачови 
прицагнуц повагу, треба же би му член виберацкого одбору 
поздравкал и евентуално го лєгко дотхнул за плєцо. 

 Член виберацкого одбору длужен понукнуц помоц 
цемному або слабовидному виберачови и його помагачови так же 
го унапрями ґу местом на хторих ше окончую роботи у поступку 
гласаня (место на хторим ше окончує преверйованє з УВ-лампу, 
место на хторим ше утвердзує идентитет виберача, место на 
хторим ше утвердзує чи виберач уписани до виводох зоз списку 
виберачох, место на хторим ше виберач, сам лєбо з помоцу 
помагача, подписує до виводу зоз списку виберачох, место за 
параваном за гласанє и место на хторим ше находза гласацки 
шкатули). 

СПОСОБ КОМУНИКАЦИЇ И ПОМАГАНЯ ГЛУХИМ И ДАКУС 
ГЛУХИМ ВИБЕРАЧОМ 

 Кед же член виберацкого одбору жада прицагнуц повагу 
глухому або дакус глухому виберачови, то зроби так же лєгко 
змахнє з руку лєбо так же виберача дотхнє за плєцо. 

 Член виберацкого одбору вше патри виберачови просто 
до твари и гутори му помали и ясно. 

 Кед же потребне, член виберацкого одбору може написац 
або нарисовац толкованє. 

 Член виберацкого одбору длужен бешедовац директно з 
виберачом, аж и кед є у присустве помагача або толмача за знакови 
язик. 

 Кед же виберач нє розуми або нє чує одредзене слово яке 
член виберацкого одбору виповед, треба най пробує виповесц 
даяке друге слово. 

7.5.3. ОСОБИ З ИНТЕЛЕКТУАЛНИМ ИНВАЛИДИТЕТОМ 

 Особи з интелектуалним инвалидитетом можу мац 
почежкосци у звладованю простора, комуникациї або розуменю 
зложених або нових порученьох. То, наприклад, може буц случай 
при особох з поремеценями у спектре автизма лєбо при особох з 
Дауновим синдромом. 

СПОСОБ КОМУНИКАЦИЇ И ПОМАГАНЯ ВИБЕРАЧОМ З 
ИНТЕЛЕКТУАЛНИМ ИНВАЛИДИТЕТОМ 

 Виберач з интелектуалним инвалидитетом може мац 
помагача. 

 Кед член виберацкого одбора бешедує зоз виберачом з 
интелектуалним инвалидитетом, патри на ньго директно и 
бешедує помали и ясно. 

 Член виберацкого одбору хаснує єдноставни и ясни 
вирази же би му потолковал поступок гласаня. 

 Член виберацкого одбору треба же би бешедовал як и зоз 
гоч хторим другим виберачом и бул порихтани написац або 
нарисовац толкованє виберачови же би му помогол зрозумиц 
поступок гласаня. 

 Член виберацкого одбору керує галайк и  повисшени тон 
на яки особи з интелектуалним инвалидитетом можу буц окреме 
чувствительни. 

! ОБРАЦИЦ УВАГУ:  

Виберач хтори особа з инвалидитетом може гласац звонка 
виберанкового места. Поверенїки виберацкого одбору 
хтори запровадзую гласанє звонка виберанкового места у 
комуникациї з виберачом хтори особа з инвалидитетом 
применюю шицки горе наведзени препорученя и за 
гласанє звонка виберанкового места. 

8. ОТРИМОВАНЄ ПОРЯДКУ НА ВИБЕРАНКОВИМ МЕСЦЕ 

 Виберацки одбори длужни старац ше о порядку на 
виберанковим месце. 

 З тим у вязи, треба мац у оглядзе же на виберанковим 
месце можу буц присутни лєм гевти особи хтори маю права и 
длужносци и вязи зоз запровадзованьом виберанкох. То:  

 члени и заменїки членох виберацкого одбору 

 члени и заменїки членох локалней виберанковей 
комисиї 

 члени и заменїки членох РВК 

 вибераче 

 акредитовани представнїки припатрачох  

 представннїки медийох 

 Члени виберацкого одбору, локалней виберанковей 
комисиї и РВК можу цали час присуствовац гласаню на 
виберанковим месце. 

 Виберач може буц присутни на виберанковим месце лєм 
тельо часу кельо потребне же би ше окончела процедура гласаня. 
Кед окончи гласанє, виберач длужен такой напущиц виберанкове 
место. 

 Уж спомнуте же у просториї у хторей ше окончує гласанє 
може буц присутне лєм таке число виберачох кельо єст обезпечени 
паравани за гласанє. 

 Особа хторей виберанкови одбор нє дошлєбодзел гласац 
(прето же є нє уписана анї до виводох зоз списку виберачох, анї до 
списку додатних пременкох у списку виберачох або нє може 
доказац свой идентитет лєбо преверйованє з УВ-лампу указало же 
уж вишла на виберанки) длужна напущиц виберанкове место такой 
кед єй виберацки одбор сообщи же нє може гласац. 

 Представнїки припатрачох то особи хторим РВК 
дошлєбодзела провадзиц виберанки и вони можу буц присутни на 
виберанковим месце лєм кед маю акредитацию РВК.  

ДОМАШНЇ ПРИПАТРАЧ 

 

МЕДЗИНАРОДНИ ПРИПАТРАЧ 

 Представнїки припатрачох маю право провадзиц кажду 
фазу роботи виберацкого одбору и кажду виберанкову роботу, цо 
значи же можу провадзиц роботу виберанкового одбору од 
примопридаваня виберанкового материялу пред гласаньом. 

 Цо ше дотика дня гласаня, представнїки припатрачох на 
виберанкове место можу присц уж теди кед ше сходза члени 
виберацкого одбору, значи и пред отвераньом виберанкового 
места и на виберанковим месце можу остац по сам конєц роботи 
виберацкого одбору, уключуюци ту и припатранє на роботу 
виберацкого одбору при примопридаваю виберанкового 
материялу локалней виберанковей комисиї после гласаня у 
будинку општини/города. 

НАДПОМНУЦЕ:  

По Закону, представнїк странского припатрача може 
присц на виберанкове место вєдно з акредитованим 
прекладательом, при чим тот прекладатель нє шме буц 
присутни на виберанковим месце без присуства 
представнїка припатрача хторого провадзи. 

Цо ше дотика представнїкох домашнїх припатрачох, єдно 
здруженє може приявиц вецей представнїкох, алє на 
виберанковим месце може буц присутни лєм єден з нїх, цо 
значи же ше можу зменьовац у цеку гласаня. 

Представнїки припатрачох на виберанковим месце 
длужни цали час на видлївим месце ношиц леґитимациї 
хотри им видала РВК. 

 Присуство представнїкох припатрачох на виберанковим 
месце ше констатує у Записнїку о припатрачох на роботу 
виберацкого одбору, у хторим окрем податкох о представнїкох 
припатрачох хтори провадзели роботу виберацкого одбору 
наведзени и їх евентуални зауваги, яки припатраче сами уписую 
до Записнїка о припатрачох на роботу виберацкого одбору, 
после чого ше подписую до Записнїка. 

 Виберацки одбор ма овласценє оддалїц представнїка 
припатрача зоз виберанкового места у случаю же: 

 ше нє притримує правилох о отримованю порядка на 
виберанковим месце 

 на виберанковим месце хаснує мобилни телефон або 
други средства за вязу и комуникацию  

 зопера роботу виберацкого одбору 

 У случаю же виберацки одбор оддалї представнїка 
припатрача зоз виберанкового места, нєобходне же би о тим такой 
обвисцел локалну виберанкову комисию, а виберацки одбор у 
иножемстве о тим обвисцує РВК. 

 Представнїки медийох можу присц на виберанкове 
место же би пририхтали звит о цеку гласаня, з тим же ше пред тим 
наявя локалней виберанковей комисиї лєбо координаторови РВК и 
крем того ше нє шму затримовац на виберанковим месце. 

 Як нарушованє порядку на виберанковим месце 
квалификую ше шицки гевти дїї з якима ше нарушує тайносц 
гласаня (наприклад, кед дахто стої при паравану и припатра ше як 
вибераче пополнюю гласацки лїстки) лєбо ше уплївує на одлуку 
виберачох о тим як буду гласац (наприклад, окончованє 
пропаґанди на виберанковим месце лєбо визначованє символох 
политичних странкох и другого пропаґандного материялу на 
виберанковим месце або нєпоштредно пред виберанковим 
местом). 

 Окрем того, трима ше же порядок на виберанковим месце 
нарушени окреме теди кед ше на виберанковим месце або 
нєпоштредно опрез виберанкового места: 

 затримую особи хтори нє маю права и длужносци у 
вязи зоз запровадзованьом виберанкох 

 нєовласцено знїма и фотоґрафує случованя на 
виберанковим месце 

 з хаснованьом мобилного телефона и других 
средствох за вязу нєовласцено дава обвисценя о 
случованьох на виберанковим месце, а окреме о тим 
хтори особи вишли, осносно нє вишли на виберанки 

 прави списки виберачох хтори вишли або нє вишли на 
виберанки звонка урядовей евиденциї у виводу зоз 
списку виберачох 

 виклада символи политичних странкох, 
подношительох виберанкових лїстинох и 
предкладачох кандидатох за предсидателя Републики, 
як и други пропаґандни материял. 

 Под виберанковим местом, з цильом отримованя порядку, 
подрозумює ше простория у хторей ше окончує гласанє, а кед ше у 
єдним обєкту находза вецей просториї за гласанє, вец ше под 
виберанковим местом подрозумює цали тот обєкт. 

 

! ОБРАЦИЦ УВАГУ: 

На виберанковим месце зоз Законом дошлєбодзене 
уписованє смужкох на окремним паперу як евиденция о 
виходносци виберачох. То окреме важи за гевти 
виберанково места хтори у цеку виберанкох буду 
одредзени за посиланє звитох о виходносци виберачох. 

У случаю же ше водзи евиденция о виходносци на 
одредзеним виберанковим месце, податки о числу 
виберачох хтори вишли на виберанки муша буц доступни 
шицким членом виберацкого одбору. 

 Кед на виберанковим месце придзе до нарушованя 
порядку, виберацки одбор тот хтори ма запровадзиц тот порядок, з 
тим же ма право претаргнуц гласанє покля ше порядок нє 
запровадзи.  

 У случаю же ше претаргнє гласанє, виберацки одбор ма 
обовязку до Записнїка о роботи виберацкого одбору навесц 
причини за претаргованє и кельо прерва тирвала – точки 8.1. и 8.2. 
Записнїка. 

 Кед же гласанє було претаргнуте длужей як годзину, 
гласанє ше предлужує за тельо часу кельо прерва тирвала. 
Наприклад, кед же гласанє претаргнуте на 13:30 годзин, а 
предлужене на 14:55, виберанкове место треба же би було 
отворене до 21:25 годзин. 

 Тото правило важи и у случаю же отверанє виберанкового 
места поцагнуте длужей як годзину, так же ше гласанє предлужує 
за тельо часу кельо отверанє виберанкового места поцагнуте. 

 Кед же прерва тирвала менєй як годзину, гласанє ше нє 
предлужує. 

 Припаднїки полициї и комуналней милициї на 
длужносци можу войсц на виберанкове место лєм на поволанку 
предсидателя виберацкого одбору, кед же на виберанковим месце 
нарушени порядок и мир. 

 Винїмково, полицай и комунални милиционер у 
униформи можу войсц гласац на виберанкове место на хторим су 
уписани до виводу зоз списку виберачох, под условийом же нє 
ноша оружє и други средства примушеня. 

ИСТОЧАСНЕ ОТРИМОВАНЄ И ЛОКАЛНИХ ВИБЕРАНКОХ ЗА 
ОДБОРНЇКОХ СКУПШТИНИ ГОРОДУ БЕОҐРАДУ 

 На виберанкових местох хтори ше находза на териториї 
Городу Беоґраду можу цали час буц присутни и члени городскей 
виберанковей комисиї Городу Беоґраду. 

9. ЗАВЕРАНЄ ВИБЕРАНКОВОГО МЕСТА  

 Виберанкове место ше, як предписує закон, завера на 
20:00 годзин, з тим же ше виберачом хтори ше у тей хвильки 
нашли на виберанковим месце лєбо нєпоштредно опрез 
виберанкового места муши оможлївиц гласанє. 

 Виберацки одбор треба же би одредзел члена лєбо 
заменїка члена виберацкого одбору хтори утвердзи число 
виберачох хтори ше нашли на виберанковим месце у чаше кед ше 
виберанкове место завера и утвердзи рядошлїд по яким вони 
гласаю, станє за остатнїм застатим виберачом же би означел конєц 
шора и причека же би шицки гласаче зоз шора гласали. 

 Кед и остатнї виберач хтори ше на 20:00 годзин нашол на 
виберанковим месце окончи гласанє и напущи виберанкове место, 
виберацки одбор замика просторию у хторей окончене гласанє и 
почина зоз утвердзованьом резултатох гласаня. 

 Винїмково, закон дошлєбодзує можлївосц же би ше 
виберанкове место заварло и скорей 20:00 годзин, кед же гласали 
шицки вибераче уписани до виводох зоз списку виберачох на тим 
виберанковим месце. У тим случаю, резултати гласаня на тим 
виберанковим месце ше нє шме явно сообщовац або викладац на 
виберанковим месце скорей 20:00 годзин. 

10. УТВЕРДЗОВАНЄ  РЕЗУЛТАТОХ ГЛАСАНЯ 

 При утвердзованю резултатох гласаня муша буц 
присутни шицки члени виберацкого одбору лєбо їх заменїки. 

 Утвердзованє резултатох ма три фази: 

 пополньованє контролного формулара за 
преверйованє лоґицко-рахунковей исправносци 
резултатох гласаня 

 лоґицко-рахункова контрола исправносци 
утвердзених резултатох гласаня 

 уписованє резултатох гласаня до Записнїка о роботи 
виберацкого одбора 

! ОБРАЦИЦ УВАГУ: 

РЕЗУЛТАТИ ГЛАСАНЯ НА ВИБЕРАНКОВИМ МЕСЦЕ ШЕ 
УТВЕРДЗУЄ ПО ШЛЇДУЮЦИМ РЯДОШЛЇДУ: 

 1) ПЕРШЕ ше утвердзує резултати гласаня за вибор 
народних посланїкох; 

 2) ПОТИМ ше утвердзує резултати гласаня за вибор 
предсидателя Републики; 

 3) НА КОНЦУ ше утвердзує резултати гласаня на 
локалних виберанкох, кед же ше на виберанковим месце 
гласало и на тих виберанкох. 

ВАЖНЕ НАДПОМНУЦЕ: 

Цали час покля виберацки одбор утвердзує резултати 
гласаня за вибор народних посланїкох, односно покля нє 
пополнї Записнїк о роботи виберацкого одбору за 
парламентарни виберанки и покля Контролни лїст и 
гласацки лїстки з парламентарних виберанкох нє спакує 
до ковертох и запечацує их з налїпками на способ описани 
у точки 10.5. того приручнїка, гласацку шкатулу зоз 
гласацкима лїстками за вибор предсидателя 
Републики ше нє шме отверац, алє муши остац 
запечацована! 

10.1. ПОСТУПОК ПОПОЛНЬОВАНЯ  КОНТРОЛНОГО 
ФОРМУЛАРА ЗА ПРЕВЕРЙОВАНЄ  ЛОҐИЦКО-РАХУНКОВЕЙ  
ИСПРАВНОСЦИ РЕЗУЛТАТОХ ГЛАСАНЯ  

 Контролни формулар за преверйованє лоґицко-
рахунковей исправносци резултатох гласаня то помоцне средство, 
першираз уведзене на виберанкох за предсидателя Републики 
2017. року. Причина уводзеня того помоцного формулара то же 
би помогнул виберацким одбором у преверйованю утвердзених 
резултатох гласаня и зменшал число лоґицко-рахункових гришкох 
у записнїкох о роботи виберацких одборох. 

 За виберанки хтори буду отримани 3. априла 2022. року 
виберацки одбор од локалней виберанковей комисиї достанє два 
прикладнїки контролного формулара: єден за резултати 
парламентарних и єден за резултати предсидательских 
виберанкох. 

ВАЖНЕ НАДПОМНУЦЕ: 

Виберацки одбор перше пополнює контролни формулар 
за преверйованє лоґицко-рахунковей исправносци 
резултатох гласаня за парламентарни виберанки, а аж 
потим контролни формулар за предсидательски 
виберанки.  

! ОБРАЦИЦ УВАГУ: 

Контролни формулар НЄ ЗАМЕНЮЄ ЗАПИСНЇК О РОБОТИ 
ВИБЕРАЦКОГО ОДБОРУ и нє представя урядови 
документ, алє лєм помоц виберацкому одбору же би, пред 
уписованьом резултатох до Записнїка о роботи 
виберацкого одбору, преверел исправносц резултатох яки 
утвердзел! 

 Як цо уж спомнуте при подзелєню роботи у виберацким 
одборе, виберацки одбор ма одредзиц члена або заменїка члена 
виберацкого одбору хтори будзе задлужени за пополньованє 
контролного формулара и окончованє лоґицко-рахунковей 
контроли резултатох гласаня унєшених до контролного 
формулара.  

 Резултати хтори виберацки одбор ма утвердзиц и 
унєсц до Записнїка о роботи виберацкого одбору предписани 
зоз членом 105. Закону о виборе народних посланїкох. 

! ОБРАЦИЦ УВАГУ: 

Виберацки одбор нє отвера такой другу гласацку шкатулу, 
алє перше окончує одредзени роботи яки предходза тому 
отвераню! 

 ПЕРШЕ, виберацки одбор треба же би до рубрики точки 4. 
Контролного формулара уписал число виберачох хтори уписани 
до виводу зоз списку виберачох, яке пред отвераньом 
виберанкового места утвердзел и уписал до точки 4. Записнїка о 
роботи виберанкового одбору. 

 ДРУГЕ, виберацки одбор треба же би утвердзел число 
виберачох хтори вишли на виберанки. Тото число ше утвердзує: 

 - з пречишльованьом подписох виберачох у виводу зоз 
списку виберачох, у списку додатних пременкох у списку виберачох 
(кед же є доручени виберацкому одбору зоз виводом) и у окремним 
виводу зоз списку виберачох, кед же на виберанковим месце 
гласали вибераче у Войску Сербиї; 

 - з пречишльованьом надпомнуцох о виберачох хтори 
гласали звонка виберанкового места яки виберацки одбор уписал 
до виводу зоз списку виберачох, до списку додатних пременкох у 
списку виберачох (кед же є доставени виберацкому одбору з 
виводом) и до окремного виводу зоз списку виберачох, кед же на 
виберанковим месце гласали вибераче у Войску Сербиї. 

 Тото число ше уписує до рубрики точки 11.1. Контролного 
формулара. 

 ТРЕЦЕ, виберацки одбор треба же би утвердзел чи 
гласацка шкатула цали час покля тирвало гласанє була 
запечацована и исправна и АЖ ВЕЦ ОТВЕРА ГЛАСАЦКУ ШКАТУЛУ 
и преверює чи ше у нєй находзи пополнєти и подписани 
Контролни лїст за преверйованє исправносци гласацкей шкатули. 
Потим, у Записнїку о роботи виберацкого одбору у точки 10. треба 
же би заокружел одвитуюцу опцию, односно потвердзел чи 
Контролни лїст пренайдзени чи нє, як и, кед же є пренайдзени, же 
би у точки 10.1. заокружел одвитуюцу опцию, односно потвердзел 
чи Контролни лїст подписали перши виберач хтори пришол на 
виберанкове место и голєм єден член виберацкого одбору. 

НАДПОМНУЦЕ:  

Закон предписал же, кед же у гласацкей шкатули нєт 
контролного лїста, односно кед же контролни лїст нє 
пополнєти або го нє подписали перши виберач и голєм 
єден член виберацкого одбору, локална виберанкова 
комисия по службеней длужносци приноши ришенє зоз 
хторим понїщує гласанє на тим виберанковим месце. 

 ШТВАРТЕ, пречишлює ше шицки гласацки лїстки у 
гласацкей шкатули и тото число ше уписує до рубрики точки 11.2. 
Контролного формулара. 

 ПИЯТЕ, шицки гласацки лїстки хтори ше находза у 
гласацкей шкатули ше ґрупує на важаци и нєважаци. 

 ШЕСТЕ, пречишлює ше нєважаци гласацки лїстки и тото 
число ше уписує до рубрики точки 11.3. Контролного формулара. 

 СЕДМЕ, пречишлює ше важаци гласацки лїстки и тото 
число ше уписує до рубрики точки 11.4. Контролного формулара, а 
потим ше важаци гласацки лїстки ґрупує по виберанкових 
лїстинох, односно по кандидатох за предсидателя Републики. 

 ОСМЕ, пречишлює ше число гласох яке достала кажда 
виберанкова лїстина, односно кажди кандидат за предсидателя 
Републики и тоти числа ше уписує до одвитуюцих рубрикох у 
рамикох точки 11.5. Контролного формулара. 

НАДПОМНУЦЕ: 

Предсидатель виберацкого одбору длужен давац порив 
членом и заменїком членох виберацкого одбору хтори 
меновани на предклад опозицийней виберанковей 
лїстини же би окреме преверели одредзени виберанково 
роботи, як цо то: контрола исправносци гласацкей 
шкатули, ґрупованє гласацких лїсткох на важаци и 
нєважаци и пречишльованє гласох хтори достали 
виберанково лїстини. 

! ОБРАЦИЦ УВАГУ: 

Виберацки одбор муши мерковац же би Контролни лїст за 
преверйованє исправносци гласацкей шкатули 
нєздобачки нє ураховал ґу гласацким лїстком. 
КОНТРОЛНИ ЛЇСТ НЄ ГЛАСАЦКИ ЛЇСТОК! 

РОЗЛИКОВАНЄ ВАЖАЦОГО  И НЄВАЖАЦОГО ГЛАСАЦКОГО 
ЛЇСТКА БАРЗ ВАЖНЕ ПИТАНЄ! 

 Нєважаци гласацки лїсток гевтот: 

 хтори нє пополнєти 

 на хторим заокружени шорни числа опрез двох або 
вецей виберанкових лїстинох, односно двох або вецей кандидатох 
за предсидателя Републики 

 кажди други гласацки лїсток хтори пополнєти так же 
нє мож зоз сиґурносцу утвердзиц за хтору виберанкову лїстину, 
односно за хторого кандидата за предсидателя Републики виберач 
гласал 

 Важаци гласацки лїсток гевтот на хторим заокружене 
шорне число опрез назви єдней виберанковей лїстини, односно 
опрез особного мена кандидата за предсидателя Републики. 

 Зоз законом дефиноване же важаци кажди гласацки 
лїсток хтори пополнєти так же зоз сиґурносцу мож заключиц за 
кого вибреач гласал, та спрам того як важаци треба тримац и 
гласацки лїсток, наприклад: 

 на хторим виберач заокружел або подцагнул мено и 
презвиско першого кандидата на виберанковей лїстини 

ГЛАСАЦКИ ЛЇСТОК ЗА ВИБОР НАРОДНИХ ПОСЛАНЇКОХ 
НАРОДНЕЙ СКУПШТИНИ 

  

 на хторим виберач заокружел або подцагнул назву або 
часц назви виберанковей лїстини, односно мена и презвиска 
кандидата за предсидателя Републики 

 на хторим виберач заокружал або подцагнул и шорне 
число опрез назви виберанковей лїстини, и назву тей лїстини, и 
мено и презвиско першого кандидата на тей виберанковей лїстини, 
односно подцагнул шорне число опрез мена и презвиска кандидата 
за предсидателя Републики и назву предкладача кандидата 

 на хторим виберач заокружел або подцагнул мено 
єдного ношителя виберанковей лїстини 

  

 на хторим виберач заокружел або подцагнул и мено 
єдного ношителя виберанковей лїстини, и мено и презвиско 
першого кандидата на тей виберанковей лїстини 

 Кед же гласацки лїсток пополнєти так же мож зоз 
сиґурносцу утвердзиц за кого виберач гласал, тот гласацки лїсток 
будзе важаци аж и кед: 

 на гласацким лїстку написани або нарисовани 
коментари, пароли и други порученя 

  

 прецагнути назви других виберанкових лїстинох, 
односно мена и презвиска других кандидатох за предсидателя 
Републики 

Випатрунок контролного формулара за вибор народних посланїикох 

КОНТРОЛНИ ФОРМУЛАР ЗА ПРЕВЕРЙОВАНЄ ЛОҐИЦКО-РАХУНКОВЕЙ ИСПРАВНОСЦИ РЕЗУЛТАТОХ 
ГЛАСАНЯ НА ВИБЕРАНКОВИМ МЕСЦЕ 

10.2. ЛОҐИЦКО-РАХУНКОВА КОНТРОЛА ИСПРАВНОСЦИ 
УТВЕРДЗЕНИХ  РЕЗУЛТАТОХ ГЛАСАНЯ  

 Кед пополнї Контролни формулар и утвердзи резултати 
гласаня на виберанковим месце на описани способ, задлужени член 
виберацкого одбору длужен окончиц лоґицко-рахункову контролу 
исправносци утвердзених резултатох яки уписал до Контролного 
формулара. 

! ОБРАЦИЦ УВАГУ: 

Виберацки одбор резултати гласаня на виберанковим 
месце нїяким концом нє уписує до Записнїка о роботи 
виберацкого одбору пред тим як утвердзи же резултати 
уписани до контролного формулару исправни. Упутство 
за преверйованє лоґицко-рахунковей исправносци 
резултатох ше находзи на другим боку Контролного 
формулара.  

 Контрола ше окончує на шлїдуюци способ: 

 перше ше здава уписани числа по виберанкових 
лїстинох, односно по кандидатох за предсидателя 
Републики (точки у рамикох рубрики 11.5.) и тота 
сума треба же би була єднака з уписаним числом 
важацих гласацих лїсткох (рубрика 11.4.) 

 на тоту суму ше додава уписане число нєважацих 
гласацких лїсткох (рубрика 11.3.), зоз чим ше муши 
достац уписане число гласацких лїсткох у гласацкей 
шкатули (рубрика 11.2.) 

 уписане число гласацких лїсткох у гласацкей шкатули 
(рубрика 11.2.) може буц лєм єднаке або менше од 
уписаного числа виберачох хтори вишли на виберанки 
(рубрика 11.1.) 

 уписане число виберачох хтори вишли на виберанки 
(рубрика 11.1.) може буц лєм єднаке або менше од 
числа виберачох уписаних до виводу зоз списку 
виберачох, списку додатних пременкох у списку 
виберачох и до евентуалного окремного виводу зоз 
списку виберачох за гласанє виберачох у Войску 
Сербиї (точка 4.) 

После лоґицко-рахунковей контроли можу настац два случаї: 

  ПЕРШИ СЛУЧАЙ:  

 

 

 

 

 

Податки читлї во преписац до записнї ка 

ДРУГИ СЛУЧАЙ: 

 

 

 

 

 

Повториц поступок здаваня 
(починаюци од рубрики 11.5. по рубрику 11.1.) 

  

      Кед же и далєй єст гришки 

Ознова утвердзиц резултати 

 

Податки читлї во преписац до Записнї ка о роботи виберацкого 
одбору 

  

Нєт 
лоґицко-рахунково гришки 

Єст 
лоґицко-рахунково гришки 

! ОБРАЦИЦ УВАГУ: 

Кед же ше констатує же у резултатох уписаних до 
Контролного формулара иснує лоґицко-рахункова 
нєускладзеносц даєдних резултатох, виберацки одбор 
муши ознова утвердзиц гевти резултати медзи хторима 
иснує констатована нєускладзеносц. 

 Напр. нєт сумнїву же уписане число гласацких лїсткох у 
гласацкей шкатули муши буц єднаке суми уписаного числа 
нєважацих и уписаного числа важацих гласацких лїсткох. Кед же то, 
заш лєм, нє случай, виберацки одбор муши ознова пречишлїц 
лїстки же би утвердзел дзе направел гришку! 

 Обставина же число гласацких лїсткох у гласацкей 
шкатули менше  од числа виберачох хтори вишли на виберанки 
указує на тото же даєден виберач нє уруцел гласацки лїсток до 
гласацкей шкатули, цо закон нє препознава як нєправилносц. 

 Медзитим, обставина же число гласацких лїсткох у 
гласацкей шкатули векше од числа виберачох хтори вишли на 
виберанки представя нєправилносц хтору закон дефинує як 
причину пре хтору локална виберанкова комисия муши понїщиц 
гласанє на виберанковим месце по службеней длужносци, а 
виберацки одбор муши превериц як настала тота ситуация и чи 
гришка направена при чишлєню. 

ВАЖНЕ НАДПОМНУЦЕ: 

Треба мац у оглядзе же одредзени гришки у утвердзених 
резултатох гласаня можу буц пошлїдок помильки у 
пречишльованю або евентуалних злохаснованьох, як цо то 
напр. нароком зробене уруцованє гласацких лїсткох до 
гласацкей шкатули же би число лїсткох у гласацкей 
шкатули було векше од числа виберачох евидентованих у 
виводу же вишли на виберанки. То, надалєй, подрозумює 
же виберацки одбор нє може по кажду цену ускладзовац 
резултати гласаня же би були лоґицки усоглашени, алє 
муши утвердзиц фактични стан и евентуалну направену 
гришку. 

10.3. УПИСОВАНЄ  РЕЗУЛТАТОХ ГЛАСАНЯ ДО ЗАПИСНЇКА  О 
РОБОТИ ВИБЕРАЦКОГО  ОДБОРА  

 Аж кед констатує же по оконченей лоґицко-
рахунковей контроли резултати гласаня уписани до 
Контролного формулара лоґицко-рахунково исправни, односно 
кед дефинитивно утвердзи же утвердзени резултати гласаня 
одвитую стану виберанкового материялу, гласацки одбор 
почина зоз пополньованьом Записнїка о роботи виберацкого 
одбору (у дальшим тексту: Записнїк). 

! ОБРАЦИЦ УВАГУ: 

У општинох/городох у хторих у урядовим хасованю даяки 
язик националней меншини, окрем Записнїка о роботи 
виберацкого одбору хтори составени на сербским язику и 
кирилским писме, пополнює ше и Записнїк составени на 
язику тей националней меншини! 

Кед же у општини/городу у урядовим хасованю язики 
вецей националних меншинох, составя ше, односно 
пополнює окремни записнїки на каждим з тих язикох! 

 На початку, виберацки одбор перше треба же би преверел 
чи пополнєта Глава I. Записнїка (точки 1, 2, 3. и 4.) и перши три 
точки у рамикох Глави II. (точки 5, 6. и 7.), после чого почина зоз 
пополньованьом других точкох у рамикох Глави II. и Глави IV. 
Записнїка (точки 12, 13, 13.1, 14. и 14.1.), так же до Записнїка 
ЧИТЛЇВО УПИСУЄ: 

 1) чи було претаргованя гласаня на виберанковим месце 
(зоз заокружованьом слова „ГЕЙ“ або слова „НЄ“), а кед же було 
прерви, як длуго вона тирвала и яка єй причина – точки 8, 8.1. и 8.2. 
Записнїка 

 2) час завераня виберанкового места – точка 9. Записнїка 

! ОБРАЦИЦ УВАГУ: 

Час завераня виберанкового места представя час кеди 
гласанє закончене, цо ше розликує од часу кеди виберацки 
одбор закончел свою роботу и яки ше уписує на концу 
Записнїка, з оглядом на тото же по законченю гласаня 
почина робота виберацкого одбору на утвередзованю 
резултатох гласаня. 

 3) чи у гласацкей шкатули пренайдзени Контролни лїст 
(зоз заокружованьом слова „ГЕЙ“ або слова „НЄ“) и, кед же є 
пренайдзени, чи го подписал перши виберач хтори пришол на 
виберанкове место и голєм єден член виберацкого одбору – точки 
10. и 10.1. Записнїка 

 4) число виберачох хтори гласали з помоцу другей особи 
(помагача) – точка 12. Записнїка 

ВАЖНЕ НАДПОМНУЦЕ: 

Податки о гласаню з помоцу помагача треба же би 
облапели и гласанє на виберанковим месце и гласанє 
звонка виберанкового места. 

 5) число виберачох хтори гласали звонка виберанкового 
места – точка 13. Записнїка 

 6) число пополнєтих и подписаних потвердзеньох о 
виберанковим праву за гласанє звонка виберанкового места – 
точка 13. 1. Записнїка 

 7) чи на виберанковим месце були присутни представнїки 
домашнїх и/або странских припатрачох и, кед же були, чи 
пополнєти формулар Записнїка о припатрачох на роботу 
виберацкого одбору (зоз заокружованьом слова „ГЕЙ“ або слова 
„НЄ“) – точки 14. и 14.1 Записнїка 

ВАЖНЕ НАДПОМНУЦЕ: 

Записнїк о припатрачох на роботу виберацкого одбору 
єдинствени и за виберанки за народних посланїкох, и за 
виберанки за предсидателя Републики, так же ше нє 
составя окремни Записнїк о припатрачох за вибор 
народних посланїкох и окремни Записнїк о припатрачох 
за вибор предсидателя Републики. Прето ше у обидвох 
Записнїкох о роботи виберацкого одбору констатує же 
пополнєти тот єдинствени Записнїк о припатрачох на 
роботу виберацкого одброу. 

 После уписованя горе наведзених податкох, до Записнїка 
ше ЧИТЛЇВО ПРЕПИСУЄ резултати гласаня зоз Контролного 
формулара до Глави III. Записнїка: 

 1) число виберачох хтори вишли на виберанки - точка 
11.1. Записнїка 

 2) число гласацких лїсткох у гласацкей шкатули - точка 
11.2. Записнїка 

 3) число нєважацих гласацких лїсткох - точка 11.3. 
Записнїка 

 4) число важацих гласацких лїсткох - точка 11.4. Записнїка 

 5) число гласох датих за кажду виберанкову лїстину, 
односно число гласох за каждого кандидата за предсидателя 
Републики - точка 11.5. Записнїка 

НАДПОМНУЦЕ: 

При уписованю резултатох гласаня, анї єдна рубрика нє 
шме остац празна. То значи же напр. кед же даєдна 
виберанкова лїстина або кандидат за предсидателя 
Републики на виберанковим месце нє достали анї єден 
глас, рубрика хтора ше одноши на число гласох датих за 
тоту виберанкову лїстину, односно кандидата за 
предсидателя Републики, нє шме остац празна, алє до нєй 
треба уписац або нулу („0“), або смужку („-“). 

 После пополньованя резултатох гласаня, почина ше зоз 
пополньованьом точки 15. Записнїка хтора ше одноши на тото чи 
члени виберацкого одбору мали зауваги на поступок 
запровадзованя гласаня на виберанковим месце (зоз 
заокружованьом слова „ГЕЙ“ або слова „НЄ“). 

 Кед же у точки 15. заокружене слово „ГЕЙ“, односно кед 
же члени виберацкого одбору мали зауваги, треба же би их наведли 
у окремним прилогу хтори состойна часц Записнїка и хтори 
приложа локалней виберанковей комисиї вєдно зоз Записнїком. 

 Правилно пополнєта часц Записнїка о роботи виберацкого 
одбору зоз резултатами гласаня на виберанковим месце 

! ОБРАЦИЦ УВАГУ: 

Кед же ше даяки податок погришно упише до Записнїка, 
нє шме ше го преправяц, алє ше гришка виправя так же ше 
тот погришни податок прецагнє и коло нього ше упише 
точни податок, зоз подписом особи хтора направела 
виправку. 

Правилне виправянє гришки у Записнїку о роботи виберацкого 
одбору 

Нєправилне виправянє гришки у Записнїку о роботи виберацкого 
одбору 

 

 

На концу, до Записнїка ше уписує датум и час кеди 
виберацки одбор закончел з роботу, односно зоз пополньованьом 
Записнїка. 

 Пополнєти Записнїк подписую шицки члени виберацкого 
одбору або заменїки одсутних членох и то їх законска обовязка.  

 Записнїк ше составя у шейсцох идентичних прикладнїкох 
(на самокопируюцим паперу). 

 Перши, ориґинални прикладнїк Записнїка ОБОВЯЗНО 
ше придава локалней виберанковей комисиї, хтора го придава 
РВК. 

 Други прикладнїк ше тиж придава локалней 
виберанковей комисиї. 

 Треци прикладнїк ше виклада на виберанковим месце, 
на явни увид.  

 Други три прикладнїки ше уручує членом або заменїком 
членох виберацкого одбору менованим на предклад 
подношительох виберанкових лїстинох, односно на предклад 
предкладача кандидата за предсидателя Републики хтори достали 
найвекше число гласох на виберанковим месце. 

 Евентуално нєуручени прикладнїки Записнїка виберацки 
одбор придава локалней виберанковей комисиї вєдно з другим 
виберанковим материялом. 

10.4. ПОПОЛНЬОВАНЄ  ЗАПИСНЇКА О ПРИПАТРАЧОХ НА 
РОБОТУ ВИБЕРАЦКОГО ОДБОРУ  

 З новим Законом о виборе народних посланїкох уведзени 
нови виберанкови документ хтори составя виберацки одбор – 
Записнїк о припатрачох на роботу виберацкого одбору, хтори ше 
составя на формуларе яки предписує РВК.  

 Записнїк о припатрачох на роботу виберацкого одбору ше 
пополнює през цали дзень, зависно од того чи на виберанкове 
место пришол представнїк домашнього або странского припатрача. 

 То практично значи же виберацки одбор треба же би у 
Записнїку о припатрачох на роботу виберацкого одбору 
евидентовал представнїка припатрача такой по його приходу на 
виберанкове место и же би му оможлївел пред одходом з 
виберанкового места уписац до того Записнїка евентуални зауваги 
або замеркованя о запровадзованю гласаня на виберанковим 
месце. 

 Треба водзиц рахунку о тим же би виберацки одбор до 
Записнїка уписал: 

 - мена и презвиска шицких представнїкох припатрачох 
хтори були присутни на виберанковим месце; 

 - назви домашнїх або странских припатрачох хтори 
провадзели роботу виберацкого одбору; 

 - чи представнїки припатрачох мали зауваги на поступок 
запровадзованя гласаня; 

 - кеди представнїк припатрача напущел виберанкове 
место. 

НАДПОМНУЦЕ: 

Представнїк припатрача ма право сам уписац до Записнїка 
о припатрачох свойо зауваги и замеркованя! 

! ОБРАЦИЦ УВАГУ: 

Здогадуєме же представнїки припратрачох на 
виберанкове место можу присц уж теди кед ше члени 
виберацкого одбору сходза, значи и пред отвераньом 
виберанкового места, а на виберанковим месце можу 
остац по сам конєц роботи виберацкого одбору, 
уключуюци ту и припатранє на примопридаванє 
виберанкового материялу локалней виберанковей 
комисиї после гласаня у будинку општини/городу. 

 Нє треба забуц же ше, у случаю же уписал зауваги до 
Записнїка о припатрачох, представнїк припатрача муши подписац 
до одвитуюцей рубрики Записнїка. 

 Записнїк о припатрачох ше составя у шейсцох идентичних 
прикладнїкох, од хторих ше перши (ориґинални) и други 
прикладаю зоз першим (ориґинални) односно другим 
прикладнїком Записнїка о роботи виберацкого одбору на 
запровадзованю гласаня на виберанкох за народних посланїкох, а 
други штири прикладнїки ше придава представнїком припатрачох 
присутним у чаше закончєня роботи виберацкого одбору. 

10.5. ПАКОВАНЄ ВИБЕРАНКОВОГО  МАТЕРИЯЛУ  

 Кед закончи пополньованє Записнїка, виберацки одбор 
треба же би до окремних мехох спаковал: 

 Контролни лїст за преверйованє исправносци 
гласацкей шкатули 

 нєпохасновани гласацки лїстки 

 важаци гласацки лїстки 

 нєважаци гласацки лїстки 

 потвердзеня о виберанковим праву за гласанє звонка 
виберанкового места (подписани и нєподписани) 

 На шицких ковертох обовязно треба же би були 
наведзени змист коверти, назва виберанкох, назва 
општини/городу и число виберанкового места. 

 Коверти муша буц запечацовани з налїпку. 

 Кед закончи пакованє виберанкового материялу з 
парламентарних виберанкох до ковертох, односно до 
шлайфнох, виберацки одбор преходзи на утвердзованє 
резултатох гласаня за вибор предсидателя Републики и за тото 
окончує шицки предходно описани роботи заключно зоз 
пакованьом виберанкового материялу. 

 Кед закончи пакованє виберанкового материялу зоз 
предсидательских виберанкох до ковертох, виберацки одбор 
преходзи на пакованє шицкого виберанкового материялу з 
обидвоїх виберанкох до одвитуюцих мехох, на исти способ на яки 
тот материял принєшени на виберанкове место (шиви мех ше 
будзе хасновац за парламентарни виберанки, а  белави за 
предсидательски виберанки), водзаци рахунку о тим же мех и 
далєй означени з налїпку. 

! ОБРАЦИЦ УВАГУ: 

Виберацки одбор муши водзиц рахунку о тим же би нє 
помишал виберанкови материял з розличних виберанкох 
и же би материял зоз каждих виберанкох бул спаковани 
до одвитуюцого меха. 

 Виберацки одбор треба же би водзел рахунку о тим же би 
спреї за означованє пальца виберача, УВ-лампи и шицок 
канцеларийни материял, уключуюци и ножнїчки, положел до 
окремного мещка лєбо меншого меха у хторим тот виберанкови 
материял и бул спаковани на примопридаваню пред гласаньом и 
же би го так спаковани положел до меха зоз виберанковим 
материялом за парламентарни виберанки. Мещок, односно 
менши мех муши буц заварти/звязани, же би ше його змист нє 
помишал з другим материялом у меху. 

ВИКЛАДАНЄ ЗАПИСНЇКА НА ЯВНИ УВИД 

 Кед закончи роботу на утвердзованю резултатох гласаня 
на шицких виберанкох на хторих ше гласало на виберанковим 
месце и кед пополнї шицки Записнїки о роботи виберацкого одбору 
и спакує виберанкови материял до одвитуюцих мехох, виберацки 
одбор треци прикладнїки шицких Записнїкох о роботи 
виберацкого одбору виклада на виберанковим месце, на явни увид. 

ИСТОЧАСНЕ ОТРИМОВАНЮ  ЛОКАЛНИХ ВИБЕРАНКОХ И 
РЕПУБЛИЧНИХ ВИБЕРАНКОХ 

 У случаю источасного отримованя и локалних виберанкох, 
виберацки одбор би аж после утвердзованя резултатох гласаня на 
републичних виберанкох мал почац зоз утвердзованьом 
резултатох гласаня на локалних виберанкох. 

! ОБРАЦИЦ УВАГУ: 

Зоз законом предписане же виберанкови материял 
локалней виберанковей комисиї придава предсидатель 
виберанкового одбору або його заменїк, а же на 
примопридаваню виберанкового материялу можу 
присуствовац шицки члени виберацкого одбору. 

З оглядом на тото же источашнє буду отримани 
парламентарни и предсидательски виберанки 3. априла 
2022. року, на примопридаваню виберанкового материялу 
треба же би, окрем предсидателя виберацкого одбору и 
його заменїка, були присутни и други члени виберацкого 
одбору хтори помогню коло придаваня виберанкового 
материялу локалней виберанковей комисиї. 

11. ПРИМОПРИДАВАНЄ ВИБЕРАНКОВОГО МАТЕРИЯЛУ  
ПОСЛЕ ГЛАСАНЯ  

 Виберанкови материял за обидва виберанково процеси 
ше после гласаня доручує локалней виберанковей комисиї у 
шедзиску општини/городу. На примопридаваню можу буц 
присутни шицки члени и заменїки членох виберацкого одбору. 

 Виберанкови материял ше, у складзе зоз Законом, доручує 
локалней виберанковей комисиї без одкладаня, а найпознєйше 12 
годзини по завераню виберанкового места. 

 О примопридаваню ше за кажди виберанкови процес 
составя окремни Записнїк. 

НАДПОМНУЦЕ: 

На примопридаваню виберанкового материялу и после 
гласаня можу буц присутни представнїки подношительох 
виберанкових лїстинох, односно предкладачох 
кандидатох за предсидателя Републики, як и 
представнїки припатрачох хторим РВК видала 
акредитациї. 

 Локалней виберанковей комисиї ше придава, окреме за 
парламентарни и за предсидательски виберанки: 

 перши (ориґинални) и други прикладнїк Записнїка о 
роботи виберацкого одбору на сербским язику и 
кирилским писме и на каждим з язикох и писмох 
националней меншини яки у урядовим хаснованю у 
єдинки локалней самоуправи 

 перши (ориґинални) и други прикладнїк Записнїка о 
припатрачох на роботу виберацкого одбору 

 вивод зоз списку виберачох по яким ше гласало на 
виберанковим месце  

 окремни вивод зоз списку виберачох, кед же на 
виберанковим месце гласали и вибераче хтори ше 
находза на вислуженю воєного року, на воєней вежби 
лєбо на школованю у єдинкох або установох Войска 
Сербиї 

 коверту у хторей Контролни лїст за преверйованє 
исправносци гласацкей шкатули, запечацовану з 
налїпку  

 коверту з нєпохаснованима гласацкима лїстками, 
запечацовану з налїпку, односно з пантлїкастим 
папером (шлайфна) 

 коверту з нєважацима гласацкима лїстками, 
запечацовану з налїпку, односно з пантлїкастим 
папером (шлайфна) 

 коверту з важацима гласацкима лїстками, 
запечацовану з налїпку, односно з пантлїкастим 
папером (шлайфна) 

 коверту з потвердзенями о виберанковим праву 
виберачох хтори гласали звонка виберанкового места, 
запечацовану з налїпку  

 сиґурносни заверач хтори хасновани за печацованє 
меха з виберанковим материялом на примопридаваню 
виберанкового материялу медзи локалну виберанкову 
комисию и виберацким одбором пред гласаньом 

 по єден прикладнїк евиденциї о присустве на 
виберанковим месце членох и заменїкох членох 
виберацкого одбору у стаємним и преширеним 
составе 

 После придаваня наведзеного виберанкового материялу 
локалней виберанковей комисиї, виберацки одбор придава 
општинскей/городскей управи други виберанкови материял: 

 два гласацки шкатули 

 спреї за означованє пальца виберача 

 УВ-лампи 

 паравани за гласанє 

 по єден прикладнїк евиденцийох о присустве на 
виберанковим месце членох и заменїкох членох 
виберацкого одбору у стаємним и преширеним 
составе 

 щипальки за идентификацийни карточки членох 
виберацкого одбору 

 прибор за писанє, ножнїчки и др. 

ПЕЧАЦОВАНЄ МЕХА З ВИБЕРАНКОВИМ МАТЕРИЯЛОМ  

 Кед ше окончи примопридаванє горе наведзеного 
материялу (за обидва виберанково процеси), мехи до хторих 
положени виберанково материяли, за яки предвидзене же би ше их 
кладло до меха, локална виберанкова комисия печацує зоз 
сиґурноснима заверачами (били заверач за парламентарни и 
белави за предсидательски виберанки), чийо серийни числа ше 
уписує до Записнїка о примопридаваню виберанкового материялу 
за парламентарни виберанки и до Записнїка о примопридаваню 
виберанкового материялу за предсидательски виберанки.  

 До мехох ше обовязно кладзе и гевтот сиґурносни заверач 
зоз хторим тот мех бул запечацовани на примопридаваню 
виберанкового материялу пред гласаньом.  

 На печацованю мехох обовязно присутни члени 
виберанкового одбору хтори придали материял. 

! ОБРАЦИЦ УВАГУ: 

До меха ше нїяким концом нє кладзе шлїдуюци 
виберанкови материял: 

• Записнїк о роботи виберацкого одбору 

• Записнїк о припатрачох на роботу виберацкого одбору 

• вивод зоз списку виберачох, з евентуалним списком 
додатних пременкох и окремни вивод зоз списку 
виберачох за гласанє виберачох у Войску Сербиї 

• коверту з потвердзенями о виберанковим праву за 
гласанє звонка виберанкового места 

• прикладнїк Записнїка о примопридаваню виберанкового 
материялу после гласаня медзи виберацким одбором и 
локалну виберанкову комисию 

• по єден прикладнїк евиденцийох о присустве на 
виберанковим месце членох и заменїкох членох 
виберацкого одбору у стаємним и преширеним составе 

Наведзени материял локална виберанкова комисия 
склада окреме од виберанкового материялу хтори ше 
кладзе до меха. 

НАДПОМНУЦЕ: 

У пракси ше може случиц же на меху нєт налїпка хтора 
була залїпена на примопридаваню материялу пред 
гласаньом. У тим случаю, локална виберанкова комисия 
треба же би, пред печацованьом, на меху зоз маркером 
написала назву виберанкох, число виберанкового места и 
назву општини/городу. 

  

ПРИДАВАНЄ ВИБЕРАНКОВОГО МАТЕРИЯЛУ ЗА ГЛАСАНЄ У 
ИНОЖЕМСТВЕ 

 Як и по питаню придаваня виберанкового материялу 
виберацким одбором на виберанкових местох у иножемстве пред 
гласаньом, окремни правила за тоти виберацки одбори предписани 
и у вязи зоз придаваньом виберанкового материялу после 
гласаня. Виберацки одбори зоз виберанкових местох у иножемстве 
виберанкови материял нє придаваю локалней виберанковей 
комисиї, алє нєпоштредно координаторови РВК.  

 Примопридаванє ше окончує у Беоґрадзе, у шедзиску РВК. 
О примопридаваню ше составя за кажди виборни процес окремни 
Записнїк.  

 Виберацки одбор преноши виберанкови материял з 
виберацкого места у иностранству на способ на яки ше доручує 
дипломатична послилка, а зоз яким осиґурана безпечносц 
виберанкового материялу. 

ИСТОЧАСНЕ ОТРИМОВАНЄ ЛОКАЛНИХ ВИБЕРАНКОХ  З 
РЕПУБЛИЧНИМА ВИБЕРАНКАМИ 

 Кед же ше на виберанковим месце гласало и на локалних 
виберанкох, виберацки одбор, як и локална виберанкова комисия 
муша обрациц увагу на тото же би ше нє помишали виберанково 
материяли зоз републичних виберанкох и зоз локалних 
виберанкох. 

12. ВИНОВНИ ДЇЛА ПРОЦИХ ВИБЕРАНКОВИХ ПРАВОХ  

Глава Петнаста Виновного законїка предписує виновни дїла 
процив виберанкових правох. У рамикох тей часци Приручнїка 
упознаме членох виберацких одборох з тима виновнима дїлами, як 
и з предписанима карами. 

Повредзованє права гласаня 

Член 155. 

(1) Хто другого, з намиру онєможлївиц му окончованє права 
гласаня, процивзаконїто нє упише до списку гласачох, висцера го 
зоз того списку або го на други процивправни способ зопре лєбо му 
завадза же би гласал, будзе покарани з пенєжну кару лєбо з 
гарештом до єдного рока. 

(2) Хто зоз силу або гроженьом примуши другого же би на 
виберанкох, гласаню о одповоланю або на референдуме окончел 
або нє окончел право гласаня лєбо же би гласал за або процив 
одредзеного кандидата, односно предкладу, будзе покарани з 
гарештом од трох мешацох до трох рокох. 

 

Даванє и приманє мита у вязи зоз гласаньом 

Член 156. 

(1) Хто другому понука, дава, обецує награду, дарунок або даяки 
други хасен же би на виберанкох або референдуме гласал лєбо нє 
гласал або же би гласал за лєбо процив одредзеней особи, односно 
предкладу, будзе покарани з пенєжну кару лєбо з гарештом до трох 
рокох. 

(2) Зоз кару зоз пасуса 1. того члена будзе покарани и тот хто 
вимага або приме дарунок лєбо даяки други хасен же би на 
виберанкох або референдуме гласал лєбо нє гласал або же би 
гласал за лєбо процив одредзеней особи, односно предкладу. 

(3) Кед дїло зоз пасуса 1. того члена зроби член виберацкого 
одбору або друга особа хтора окончує длужносц у вязи зоз 
гласаньом, будзе покарани з гарештом од трох мешацох до пейцох 
рокох. 

(4) Дарунок лєбо други хасен буду одняти. 

Злохаснованє права гласаня 

Член 157. 

(1) Хто на виберанкох або на референдуме гласа место другей 
особи под єй меном лєбо на истим гласаню гласа вецей раз або 
хаснує вецей гласацки лїстки, будзе покарани з пенєжну кару лєбо 
з гарештом до єдного рока. 

(2) Член виберацкого одбору хтори оможлїви другому окончиц 
дїло зоз пасуса 1. того члена будзе покарани з пенєжну кару лєбо з 
гарештом до двох рокох. 

 

Онєможлївйованє отримованя гласаня 

Член 159. 

(1) Хто зоз силу, гроженьом або на други процивправни способ 
онєможлїви отримованє гласаня на виберанковим месце, будзе 
покарани з гарештом до трох рокох. 

(2) Хто зопера гласанє так же виволує нєшор на виберанковим 
месце, прецо ше гласанє претаргнє, будзе покарани з пенєжну кару 
лєбо з гарештом до двох рокох. 

 

Повредзованє тайносци гласаня 

Член 160. 

(1) Хто на виберанкох або референдуме повредзи тайносц гласаня, 
будзе покарани з пенєжну кару лєбо з гарештом до шейсцох 
мешацох. 

(2) Кед дїло зоз пасуса 1. того члена зроби член виберацкого 
одбору або друга особа хтора окончує длужносц у вязи зоз 
гласаньом, будзе покарани з пенєжну кару лєбо з гарештом до двох 
рокох. 

 

Фалсификованє резултатох гласаня 

Член 161. 

Член орґана за запровадзованє виберанкох або референдума лєбо 
друга особа хтора окончує длужносци у вязи зоз гласаньом, хтори з 
додаваньом або одбераньом гласацких лїсткох лєбо гласох при 
пречишльованю або на други споспоб вименї число гласацких 

лїсткох лєбо гласох або обяви нєправдиви резултат гласаня, будзе 
покарани з гарештом од шейсцох мешацох до пейцох рокох. 

Знїщованє документох о гласаню 

Член 162. 

(1) Хто знїщи, очкодує, однєє або прикриє гласацки лїсток лєбо 
даяки други документ о гласаню на виберанкох або на 
референдуме, будзе покарани з пенєжну кару лєбо з гарештом до 
єдного рока. 

(2) Кед дїло зоз пасуса 1. того члена зроби член виберацкого 
одбору або друга особа хтора окончує длужносц у вязи зоз 
гласаньом, будзе покарани з пенєжну кару лєбо з гарештом од трох 
мешацох до трох рокох. 


